
Løgtingsmál nr.     /2010: Uppskot til løgtingslóg um tilbúgving (tilbúgvingarlógin)
Uppskot

til 

løgtingslóg um tilbúgving

(tilbúgvingarlógin)

Kap. 1. Virkisøki

§ 1. Tilbúgvingin skal fyribyrgja, avmarka og bøta um skaða á fólk, fæ, umhvørvi, virði og ognir í sambandi við skaðahendingar ella vanlukkur, ella tá hóttandi vandi er fyri hesum, og skal tryggja, at virkisførið í samfelagnum minst møguligt verður skert ella fer til grundar, orsakað av skaðahendingum ella vanlukkum.

Kap. 2. Landið

Virkisøki

§ 2. Hvør landsstýrismaður skal, fyri sítt ábyrgdarøki, hava eina tilbúgving og á tann hátt tryggja, at virkisførið í samfelagnum minst møguligt verður skert ella fer til grundar, orsakað av skaðahendingum ella vanlukkum.

§ 3. Landsstýrismaðurin við tilbúgvingar- og brunamálum samskipar tilrættisleggingina av tilbúgvingini, og skal á tann hátt tryggja eina samvirkandi tilbúgving fyri alt landið.

Stk. 2. Tilbúgvingar- og brunaumsjón landsins útinnir, vegna landsstýrismannin, uppgávurnar eftir stk. 1 og veitir myndugleikum, kommunum og fyritøkum ráðgeving.
Tilbúgvingarráðið

§ 4. Skipað verður eitt Tilbúgvingarráð, sum skal ráðgeva í tilrættisleggingini av tilbúgvingini. Landsstýrismenn leggja týðandi tilbúgvingarmál og øll uppskot til lógir og kunngerðir viðvíkjandi tilbúgving fyri Tilbúgvingarráðið til ummælis. Tilbúgvingarráðið kann eisini av sínum eintingum taka tilbúgvingarmál upp til viðgerðar.

Stk. 2. Tilbúgvingarráðið er mannað av stjóranum í Tilbúgvingar- og brunaumsjón landsins, landslæknanum, einum umboði fyri matvøru- og djóraheilsu, einum umboði fyri umhvørvisvernd, einum umboði fyri samferðslukervið á landi, einum umboði fyri kommunalu tilbúgvingarnar, einum umboði fyri Føroya Landfúta og einum umboði fyri MRCC Tórshavn. Umboð fyri aðrar partar mannað ráðið, tá tørvur er á tí. Stjórin í Tilbúgvingar- og brunaumsjón landsins er formaður.

Stk. 3. Tilbúgvingarráðið hevur fund eftir tørvi og minst 2 ferðir um árið.

Stk. 4. Landsstýrismaðurin í tilbúgvingarmálum ger nærri reglur um tilnevning av limum og um virksemi ráðsins.

Fyritøkur o.o.

§ 5. Fyritøkur, stovnar og almennir myndugleikar, sum við sínum virksemi kunnu elva skaða á fólk, fæ, umhvørvi, virðir og ognir, skulu hava egintilbúgving. Fyritøkur o.o. bera sjálvi útreiðslurnar av egintilbúgvingini. 

Stk. 2. Fyritøkur o.o., sum hava egintilbúgving, hava skyldu til, eftir umbøn, at hjálpa tilbúgvingini hjá kommunum og landinum. Fyritøkur o.o., sum veita hjálp, hava rætt til endurgjald frá tí, sum biður um hjálpina eftir vanligum reglum.

Stk. 3. Fyritøkur o.o., sum hava egintilbúgving, skulu, eftir umbøn, senda tilbúgvingarætlan til tilbúgvingina hjá kommunum og landinum.

§ 6. Fyri at tryggja, at virkisførið í samfelagnum minst møguligt verður skert ella fer til grundar, orsakað av skaðahendingum ella vanlukkum, kann viðkomandi landsstýrismaður áleggja fyritøkum, stovnum og almennum myndugleikum at skipa fyri serstøkum tiltøkum við atliti at vørum, tænastum, framleiðslugøgnum o.ø., sum er partur av vanliga virksemi teirra.

Stk. 2. Hava kravboð eftir stk. 1 við sær fíggjarligt tap fyri eina fyritøku o.o., skal landið rinda endurgjald eftir vanligum reglum. Endurgjald kann ikki krevjast, um kostnaðurin av at fremja kravboðini kann verða fíggjaður við ásetan av prísi fyri viðkomandi vøru ella tænastu. Viðkomandi fyritøka, stovnur ella almennur myndugleiki skal ikki við hesum vera verri fyri enn onnur í somu vinnugrein.
Bjargingarfeløg og onnur sjálvboðin

§ 7. Hvør landsstýrismaður avgerð fyri sítt ábyrgdarøki, hvørjar uppgávur bjargingarfeløg og onnur sjálvboðin kunnu røkja í tilbúgvingini hjá landinum.

Stk. 2. Tilbúgvingar- og brunaumsjón landsins samskipar tilrættisleggingina av samstarvinum millum ábyrgdarpartarnar í tilbúgvingini hjá landinum og bjargingarfeløg og onnur sjálvboðin.
Kunngerðarheimild

§ 8. Landsstýrismaðurin við tilbúgvingarmálum kann 

1. í samráð við kommunurnar áseta reglur um innihald og um nøktandi stødd og vav á kommunalu tilbúgvingini,

2. áseta reglur um einsháttað sløg av útgerð og seta dygdarkrøv til útgerð,

3. áseta reglur um útbúgving av manning í tilbúgvingini og seta krøv til førleika hjá manning í tilbúgvingini, og

4. áseta reglur um stuðul til bjargingarfeløg og aðrar sjálvbodnar felagsskapir. 

Eftirlit

§ 9. Tilbúgvingar- og brunaumsjón landsins hevur eftirlit við kommunalu tilbúgvingini.

Kap. 3. Kommunur

Virkisøki

§ 10. Kommunala tilbúgvingin skal við fyriliti til váðan í kommununi vera før fyri at fyribyrgja, avmarka og bøta um skaða á fólk, fæ, umhvørvi, virði og ognir í sambandi við skaðahendingar ella vanlukkur. Kommunala tilbúgvingin skal eisini vera før fyri at taka ímóti, hýsa og kostarhalda bráðfluttum, og fólki, sum orsakað av neyðstøðu eru komin illa fyri. 

Stk. 2. Kommunur kunnu, heilt ella fyri ein part, vera felags um kommunala tilbúgving. Avtalur um felags kommunala tilbúgving skulu góðkennast av kommunala eftirlitinum sbrt. § 51 í løgtingslóg um kommunustýri.

§ 11. Tá tað er neyðugt, orsakað av stødd ella vavi á skaðahending ella vanlukku, skal kommunal tilbúgving veita hjálp til aðra kommunala tilbúgving, uttan so, at tørvur er á manning og amboðum aðrastaðni samstundis.

Stk. 2. Um so er, at eingin avtala er gjørd frammanundan um endurgjald, skulu tær beinleiðis útreiðslur, ið standast av at veita hjálp, verða endurgoldnar av teirri kommunu, sum hevur biðið um hjálpina. Ósemjur um endurgjald verða avgjørdar av landsstýrismanninum í tilbúgvingar- og brunamálum.

§ 12. Landið skal veita kommunalu tilbúgvingini  hjálp, tá tað er neyðugt, orsakað av slag, stødd ella vavi á skaðahending ella vanlukku. 

Skipan av tilbúgvingini í kommununum

§ 13. Kommunustýrið hevur ábyrgd av tilbúgvingini í kommununi. 

Stk. 2. Kommunan skal seta eina Tilbúgvingarnevnd til beinleiðis fyrisiting av kommunalu tilbúgvingini.

Stk. 3. Í Tilbúgvingarnevndini situr borgarstjórin, sum er formaður, átaksleiðarin, eitt umboð fyri Føroya Landfúta og ein meiriluti tilnevndur av kommunustýrinum. Talið av limum í Tilbúgvingarnevndini skal vera stakt.

Stk. 4. Kommunur, sum eru felags um kommunala tilbúgving, skulu hava felags Tilbúgvingarnevnd. Í felags Tilbúgvingarnevndini sita ein meiriluti, sum kommunustýrini tilnevna, herundir borgarstjórarnir, átaksleiðarin og eitt umboð fyri Føroya Landfúta. Talið av limum í felags Tilbúgvingarnevndini skal vera stakt. 

Tilbúgvingarætlanir
§ 14. Kommunan skal, við støði í eini váðameting, gera eina tilbúgvingarætlan, sum í minsta lagi skal fevna um: 

1. Bygnað, skipan og innihald í kommunalu tilbúgvingini,

2. útgerð, ið skal vera tøk,
3. reglur um setan av manning, virkisøki og førleikakrøv til manningina,
4. fráboðanar- og tilkallingarhátti eftir manningini,

5. uppmøtingartíð hjá tilbúgvingini,

6. venjingar hjá tilbúgvingini,
7. vatnveiting og vatntøkustøð til eldsløkking,

8. reglur um endurskoðan av tilbúgvingarætlanini,

9. yvirlit yvir útgerð og skipanir, sum fyritøkur o.o. við egintilbúgving í kommununi hava,

10. venjing, samstarv o.a. við fyritøkur o.o. við egintilbúgving í kommununi.

Stk. 2. Tilbúgvingarætlanin skal leggjast fyri kommunustýrið til samtyktar.

Stk. 3. Uppskot til tilbúgvingarætlan og endurskoðan av ætlanini skal sendast Tilbúgvingar- og brunaumsjón landsins til viðmerkingar. Endaligar tilbúgvingarætlanir og endurskoðanir av ætlanini skulu sendast Tilbúgvingar- og brunaumsjón landsins til kunningar.

§ 15. Kommunan skal skráseta átøk og skal senda upplýsingar um átøkini til Tilbúgvingar- og brunaumsjón landsins til kunningar.

Vatnveiting

§ 16. Kommunan hevur skyldu at síggja til, at í hvørjum parti av kommununi við búsetingum, virkjum, virksemi o.ø. er nóg góð vatnveiting til eldsløkkingar, og at neyðturviligir koyrivegir eru í økinum. 

Stk. 2. Kommunan ber útreiðslurnar av at seta upp, umsita og halda vatntøkustøð. 

Kap. 4. Samstarv

§ 17. Landsstýrismenn, kommunur og fyritøkur kunnu gera avtalur sínámillum, við hvønn annan og við onnur, sjálvboðin sum vinnulig, um skipan av tilbúgvingini.

§ 18. Allir partar í tilbúgvingini hava skyldu at samstarva. 

Kap. 5. Átøk og heimildir hjá tilbúgvingini

§ 19. Landsstýrismaðurin í tilbúgvingarmálum ásetir reglur um skipan og leiðslu av skaðastaðnum.
§ 20. Samlaða átakið verður samskipað av løgregluni.

§ 21. MRCC Tórshavn samskipar samlaða átakið á sjónum. 

§ 22. Tann, ið ræðið hevur á skaðastaðnum í sambandi við uppgávur sbrt. § 10 skal, tá tað verður mett neyðugt, senda boð eftir hjálp frá aðrari kommunalari tilbúgving, og um neyðugt senda boð eftir hjálp frá tilbúgvingini hjá landinum. 

§ 23. Tann, ið ræðið hevur á skaðastaðnum, kann krevja, at almenn og privat útgerð og flutningstól verða latin til nýtslu í átakinum. 

Stk. 2. Tann, sum sbrt. stk. 1 hevur latið útgerð ella flutningstól til nýtslu í átakinum, eigur rætt til endurgjald frá kommununi fyri at vera uttan útgerðina og flutningstól, og fyri skaða, hesi hava fingið í arbeiðinum.
§ 24. Kommunala tilbúgvingin hevur í sambandi við átøk, uttan rættarúrskurð, rætt til at sleppa sær inn á privata ogn, um neyðugt við at bróta niður og taka burtur forðingar. 

Stk. 2. Eisini hevur kommunala tilbúgvingin rætt til at taka niður bygningar ella taka burtur gróður, tá ið tann, ið ræðið hevur á skaðastaðnum, heldur tað vera neyðugt til at steðga skaðanum. 

Stk. 3. Skaði, sum er íkomin av kommunalu tilbúgvingini í sambandi við eldsløkking, verður roknaður sum eldskaði.
§ 25. Tá skaðahending ella vanlukka er, hevur kommunala tilbúgvingin rætt til at nýta ta orku, sum er í brunnum, vatnleiðingum og øðrum. Samsýning kann ikki verða kravd fyri tað vatn, sum kommunala tilbúgvingin brúkar. 

§ 26. Tilbúgvingin skal geva sær far um, hví skaði ella vanlukka er íkomin. Verður okkurt illgrunavert funnið, skal beinanvegin boðast løgregluni frá, og um til ber, skulu prógv fyri hesum varðveitast.

Kap. 6. Boð o.a.

§ 27. Hvør tann, ið verður varugur við skaðahending ella vanlukku ella umstøður, ið vísa, at hóttandi vandi er fyri skaðahending ella vanlukku, skal alt fyri eitt siga teimum frá, sum eru hótt av vanda, senda boð eftir hjálp og royna at byrgja fyri vandanum.
§ 28. Øll hava skyldu at veita hjálp, tá skaðahending ella vanlukka er íkomin. 

Stk. 2. Tann, ið er hjástaddur skaðahending ella vanlukku, skal, tá ið tann, sum ræðið hevur á skaðastaðnum krevur tað, taka lut í hjálpararbeiðinum.
Stk. 3. Tann, sum sbrt. stk. 1 og 2 hevur  verið uppi í hjálpararbeiðinum, hevur rætt til endurgjald fyri mista arbeiðsinntøku, sum prógv verður veitt fyri.

§ 29. Øll hava skyldu at gera eftir boðum frá tilbúgvingini. 

Stk. 2. Øll hava skyldu til at virða byrging í sambandi við eitt átak og at lýða boðum frá løgregluni ella tilbúgvingini um at fara av avbyrgda økinum, ella vegum til og frá skaðastaðnum.

Stk. 3. Øll hava skyldu til, eftir boðum um bráðflyting, at fara av skaðaraktum øki ella tilhaldi, og fara eftir ávístu leið til annað tilhalds- ella hýsingarøki. 

§ 30. Øll hava skyldu til, eftir umbøn frá tilbúgvingini, at hýsa bráðfluttum og í neyðugan mun at kostarhalda teimum.

Stk. 2. Landsstýrismaðurin við tilbúgvingar- og brunamálum ásetir tað endurgjald, sum kann latast fyri at hýsa og kostarhalda bráðfluttum og øðrum.

§ 31. Viðkomandi landsstýrismaður kann áleggja øllum skyldu til at geva upplýsingar, sum eru neyðugar fyri at leggja til rættis tilbúgvingina.

§ 32. Tilbúgvingar- og brunaumsjón landsins kann frá øllum krevja upplýsingar um, hvørji tilbúgvingarlig tiltøk eru sett í verk, ella ætlanir eru um at seta í verk, umframt upplýsingar, sum verða mettar neyðugar til at fremja uppgávurnar í tilbúgvingini.
Kap. 7. Fyribyrging o.a.

Kunngerðarheimild

§ 33. Á økjum, sum ikki beinleiðis eru málsøki hjá øðrum landsstýrismanni, kann landsstýrismaðurin við tilbúgvingarmálum áseta reglur um, at tiltøk skulu setast í verk fyri at fyribyrgja skaða á fólk, fæ, umhvørvi, virði og ognir.

§ 34. Landsstýrismaðurin við tilbúgvingar- og brunamálum kann áseta reglur um 

1.  nýtslu av eldi og ljósi, 

2. goymslu, flutningi og nýtslu av eldfimum ella spreingikvæmum føstum ella flótandi luftvornum evnum, 

3. staðseting, innrætting og rakstri av virksemi, har eldfim ella spreingikvæm føst ella flótandi luftvorin evni verða goymd, nýtt ella framleidd, 

4. innrætting og nýtslu av eldstøðum og øðrum útbúnað til hita, ljós og kraft, 

5. tiltøk, sum verður hildið neyðugt til at byrgja fyri eldvanda, og til tryggingar av fullgóðum rýmingar-, bjargingar- og sløkkingarmøguleikum, um eldur kemur í. 

Stk. 2. Landsstýrismaðurin kann áseta reglur um, at kommunur taka avgerð eftir teimum reglum, sum verða gjørdar sambært stk. 1.

Eldhættislig virkir o.a.

§ 35. Til at seta á stovn virksemi, har ið verða goymd, framleidd, viðgjørd, handfarin ella nýtt spreingikvæmir, eldfimir ella eldførir løgir, luftevni ella onnur vandaevni, krevst loyvi frá Tilbúgvingar- og brunaumsjón landsins. Sama er, tá ið tað snýr seg um umbyggingar, umvælingar, økingar, niðurtøku ella broytingar í rakstrinum.

Stk. 2. Tilbúgvingar- og brunaumsjón landsins kann krevja, at slík tiltøk verða sett í verk, sum hildið verður neyðugt, til tess at byrgja fyri eldvanda ella spreinging, ella til tryggingar av fullgóðum rýmingar,- bjargingar-, og sløkkingarmøguleikum, um eldur kemur í, ella um óhapp stendst av vandamiklum evnum.

§ 36. Tilbúgvingar- og brunaumsjón landsins kann gera av, at í ný- og verandi bygningum og mannaverkum annars,

1. har serligur trygdarligur vandi kann verða orsakað av eldi, vandamiklum ella dálkandi evnum,

2. har fólk koma, ella

3. har stór virði eru hótt av oyðing

skulu tiltøk verða sett í verk, sum hildið verður neyðugt, til tess at byrgja fyri eldvanda ella spreinging, ella til tryggingar av fullgóðum rýmingar,- bjargingar-, og sløkkingarmøguleikum, um eldur kemur í, ella um óhapp stendst av vandamiklum evnum.

Stk. 2. Tilbúgvingar- og brunaumsjón landsins kann áseta, at tá ið tiltøk eru, innandura sum uttandura, skal vaktarhald vera, sum kommuna skipar fyri, og sum fyriskiparin skal gjalda fyri eftir taksti, sum kommuna ásetir.

Brunasýning

§ 37. Tilbúgvingar- og brunaumsjón landsins skal regluliga sýna virksemi, sum er fevnt av § 35. 

Stk. 2. Tilbúgvingar- og brunaumsjón landsins kann sýna bygningar, mannaverk, o.a., sum er fevnt av § 36. Landsstýrismaðurin kann áseta reglur um, í hvønn mun Tilbúgvingar- og brunaumsjón landsins ella kommunur regluliga skulu sýna bygningar, mannaverk o.a., sum er fevnt av § 36.
Stk. 3. Kommunur kunnu sýna bygningar, mannaverk o.a., sum verður lagt teimum at viðgera sbrt. § 34, stk. 2.

Stk. 4. Vísir sýnið, at tað fyriliggja viðurskifti, sum kunnu elva til serligan vanda fyri brunatrygdina, kann eftirlitsmaðurin forbjóða virkseminum ella forbjóða, at bygningar ella partar av bygningi, hølum ella mannaverki verða nýtt, til bøtt er um brekið, og sýnið vísir, at hetta er gjørt á fullgóðan hátt.

Stk. 5. Hevur brekið minni uppá seg, verður skrivliga álagt at bøta um brekið innan ávísa freist. 

Stk. 6. Tey sbrt. stk. 4 settu forboð og krøv skulu skjótast gjørligt skrivliga boðast eigaranum ella teimum, sum beinleiðis varða av nýtsluni. 

Kap. 8. Alment

Gjald

§ 38. Landsstýrismaðurin kann áseta gjald fyri málsviðgerð eftir §§ 35 og 36, og fyri eftirlit, sum skal gerast regluliga sbrt. § 37, stk. 1 og sbrt. reglum við heimild í § 37, stk. 2.

Kæra

§ 39. Landsstýrismaðurin við tilbúgvingar- og brunamálum kann leggja kærumyndugleikan viðvíkjandi avgerðum, sum eru tiknar eftir lógini, ella eftir kunngerðum við heimild í lógini, til eina kærunevnd, hvørs avgerðir eru endaligar innan fyrisitingina. 

Kap. 9. Revsireglur

§ 40. Er ikki hægri revsing ásett í aðrari lóggávu, verður við sekt revsaður 

	1)
	tann, sum ikki er nóg varin við eldi, ljósi, eldførispinnum, øsku, eldfimum evnum og øðrum, sum annars kann elva til eld ella ikki ansar eftir, at fólk, sum hoyra til húski hansara ella virki, eru nóg varin, og

	2)
	tann, ið sum eigari ella nýtari av elektriskum útbúnaði ella øðrum ljós-, kraft- ella maskinútbúnaði, sum kann elva til eld, nýtir slíkan útbúnað, ella letur hann nýta, hóast hann ikki er í fullgóðum standi.


Stk. 2. Á sama hátt verður tann revsaður, sum ikki á fullgóðan hátt heldur eldstaðir ella roykrør frá hesum rein ella heldur skorsteinar, eldstaðir ella roykleidningar í standi. Ábyrgdina, av ikki at halda reint, hevur tann, ið sum eigari ella brúkari nýtir tey høli, har eldstaðurin er. Ábyrgdina, av ikki at halda í standi, hevur eigarin. Sama hevur nýtarin, um hann ikki sum skjótast, aftaná at hann er vorðin kunnigur við brekið, hevur sagt eigaranum ella kommunalu tilbúgvingini frá hesum.

§ 41. Brot á § 27 og § 29, stk. 2 verður revsað við bót ella fongsli upp til 4 mánaðir, um ikki hægri revsing er ásett í aðrari lóggávu.

Stk. 2. Á sama hátt verður tann revsaður, sum ikki ger eftir boðum ella forboðum sambært § 5, stk. 2, § 6, stk. 1, § 23, stk. 1, § 28, stk. 2, § 29, § 30, stk. 1, § 31, § 32, § 35, stk. 2, ella § 36, stk. 1.

Stk. 3. Á sama hátt sum eftir stk. 1 og 2 verður tann revsaður, sum uttan loyvi setir á stovn, umbyggir, umvælir, økir, tekur niður ella broytir raksturin av virksemi sbrt. § 35, stk. 1.

§ 42. Í reglum, sum eru ásettar við heimild í § 34, stk. 1 kunnu ásetast reglur um revsing við bót.

§ 43. Feløg v.m. (løgfrøðiligir persónar) kunnu koma undir revsiábyrgd eftir reglunum í kapitli 5 í revsilógini.    

§ 44. Mál, sum verða viðgjørd eftir reglum í hesum kapitli ella eftir reglum, sum eru ásettar við heimild i § 34, stk. 1 verða viðgjørd sum politimál.

Kap. 10. Gildiskoma

§ 45. Henda løgtingslóg kemur í gildi dagin eftir, at hon er lýst.
Stk. 2. Samstundis fer úr gildi løgtingslóg nr. 78 frá 12. juni 1986 um eldsbruna o.a.

Stk. 3. Reglur, sum eru ásettar við heimild í løgtingslóg um eldsbruna o.a., vera verandi í gildi, til reglur, ásettar við heimild í hesi lóg, koma ístaðin.

Kap. 1 Almennar viðmerkingar

Orsøkin til, at lógaruppskotið verður gjørt, er fyrst og fremst fyri at skipa eitt grundarlag fyri ábyrgdarbýtinum millum land og kommunur á tilbúgvingarøkinum. Eitt greitt ábyrgdarbýti  millum land og kommunur er fortreytin fyri, at báðir partar kunnu arbeiða fram ímóti at skipa tilbúgvingina á ein nøktandi og skynsaman hátt. Eisini skal uppskotið staðfesta, hvørjar skyldur liggja hjá fyritøkum og tryggja samskipan av samstarvinum við bjargingarfeløg og onnur sjálvboðin. Eisini er orsøkin til uppskotið, at Løgtingið hevur sett freist fyri, nær nýggj tilbúgvingarlóg skal vera gjørd. Hendan freist er, eftir at verða longd 2 ferðir, sett til 1. juni 2011, tá verandi lógargrundarlag, løgtingslóg um eldsbruna o.a., fer úr gildi.

Høvuðsendamálið við uppskotinum er at skipa grundarlag fyri ábyrgdarbýtinum millum land og kommunur. Grundarlagið fyri hesum býti er ein tilbúgving, sum verður býtt upp í 3 stig.  

Stig 1 er tann kommunala tilbúgvingin, sum er tann primera tilbúgvingin, sum einhvør kommuna skal hava.

Stig 2 er, tá skaðin er størri, og tá hava kommunur skyldu at hjálpa hvørji aðrari.

Stig 3 er, tá skaðin er størri ella av serligum slag. Tá hevur landið skyldu at hjálpa kommunum. Soleiðis ásetir uppskotið, at tað er ein landsuppgáva at tryggja eina nøktandi tilbúgving í sambandi við stórhendingar og vanlukkur. 

Staðfestir Løgtingið hesa skyldu á stigi 3, verður tað neyðugt hjá øllum landsstýrisfólkum, fyri sítt ábyrgdarøki, at tryggja og skipa so fyri, at tað er ein tilbúgving at taka sær av slíkum stórhendingum ella vanlukkum. Tað verður uppgávan hjá landsstýrismanninum í tilbúgvingarmálum at samskipa tilrættisleggingina av hesi tilbúgving og at tryggja, at ein ætlan verður gjørd fyri, hvussu ymisku sektorøkini virka saman sum ein eind, umframt at tryggja, at kommunalu tilbúgvingarnar og landstilbúgvingin virka sum ein eind. 

Í sambandi við, at Føroyar yvirtóku málsøkið tilbúgving 1. januar 2007, var ein kapittul um tilbúgving settur inn í brunalógina. Endamálið við ásetingunum var at geva føroyskum myndugleikum eitt umsitingarligt heimildargrundarlag at virka eftir í sambandi við yvirtøkuna. Stundir vóru ikki til at smíða eina heildarlóg innan tilbúgvingarøkið, og tað var mett skilagott at royna eina fyribilsloysn, áðrenn endalig støða var tikin til, hvussu lóggávan best kundi skipast frameftir.

Átakið at tilevna og samskipa eina framkomna tilbúgving er enn á byrjanarstøði. Fleiri øki hava enn ikki funnið eitt skynsamligt skap, og tí er ikki møguligt í einari nýggjari tilbúgvingarlóg at útgreina øll viðurskifti. 

Kommunur

Skotið verður upp, at kommunala tilbúgvingin, við fyriliti til váðan í kommununi, skal vera før fyri at fyribyrgja, avmarka og bøta um skaða á fólk, fæ, umhvørvi, virði og ognir í kommununi. Hetta er tilbúgvingin á 1. stigi.

Kommunur hava í dag lógarásetta skyldu at hava tilbúgving á ávísum økjum. Sum dømi kann nevnast, at kommunur skulu hava sløkkilið, og at kommunur hava ábyrgd av at basa olju- og kemikaliudálking í havnum. 

Í uppskotinum verður skyldan hjá kommunum nú orðað alment, soleiðis at skyldan at veita hjálp ikki bert fevnir um serstøk tilbúgvingarfakøki, men breitt fevnir um hjálp móti skaða á fólk, fæ, umhvørvi, virði og ognir í sambandi við skaðahendingar ella vanlukkur í kommununi. 

Sum dømi um hjálp, sum kommunur skulu veita, kann nevnast hjálp, tá eldur er í, tá spreinging er, óhapp av vandamiklum evnum, tá skriðu-, skalva- ella áarlop eru, stormskaðar, tá bygningar rapa, tá flogvanlukka er á landi, tá eldsbruni ella vanlukka er umborð á skipi, sum liggur við bryggju og so framvegis.

Skyldan hjá kommunum at veita hjálp skal taka støði í váðanum í einstøku kommununi, og tí er neyðugt, at allar kommunur lýsa, hvørjir váðar eru, gera metingar um váðan og út frá hesum gera av, hvussu tilbúgvingin í kommununi skal vera. Bert við at gera váðametingar er møguligt at staðfesta innihaldið í tilbúgvingarábyrgdini hjá kommununi.

Vavið á kommunalu tilbúgvingini skal vera nøktandi í mun til váðan í kommununi, men eisini avmarkað sæð í mun til, at tann kommunala tilbúgvingin er 1. tilbúgvingarstigi av 3 tilbúgvingarstigum. 

Stig 2 er, tá skaðin er størri, og tá hava kommunur skyldu at hjálpa hvørji aðrari. Hetta er tað vit vanliga kalla “grannahjálp”. Skipanin við sløkkiliðunum virkar á hendan hátt í dag, og hetta er ein skynsom skipan, sum vert er at byggja víðari á.

Landið

Á stigi 3 hevur landið skyldu at veita kommununum hjálp, tá tað er neyðugt orsakað av slag, stødd ella vavi á skaðahending  ella vanlukku. Hetta kann vera, tá skaðin er stórur ella drúgvur, skaði er fleiristaðni, ella átakið krevur meiri enn kommunala tilbúgvingin og grannatilbúgving kunnu handfara við sínum tøka tilfeingi. Eisini hevur landið skyldu at hjálpa kommununum, tá skaðin er av serligum slag, har tað ikki verður mett skynsamt, at kommunurnar skulu hava ábyrgd av at skipa serligu tilbúgvingarnar. 

Í verandi støðu ber ikki til at útgreina, hvussu landið kann veita kommunum hjálp. Á summum økjum er ongin tilbúgving skipað. Tað eru tó landsmyndugleikar, sum hava eina væl skipaða tilbúgving, sum dømi kann nevnast sjúkrahústilbúgvingin og ambulansutænastan. Her kann viðmerkjast, at landslæknin hevur víst á, at tað er av týdningi at fáa skipað AMK (Akut Medicinsk Koordinationscenter) í Føroyum.

Umráðandi er, at stjórnarráðini samstarva fyri at skipa tilbúgvingina á skynsaman hátt, fyri at fáa sum mest burturúr tøka tilfeinginum.

Í uppskotinum verður økisábyrgdin varðveitt. Hetta merkir, at hvør landsstýrismaður, fyri sítt ábyrgdarøki,  skal tryggja, at tað er ein tilbúgving, og skal tryggja, at virkisførið í samfelagnum minst møguligt verður skert ella fer til grundar, orsakað av skaðahendingum ella vanlukkum.

Tað verður soleiðis ábyrgdin hjá hvørjum landsstýrismanni sær at gera av, hvussu økið verður skipað, og at útvega fígging til ta tilbúgving, sum verður mett neyðug og nóg dygg innan fyri sítt ábyrgdarøki.

Landsmyndugleikar mugu, eins og kommunurnar, gera lýsingar av váðanum, meta um váðan og við støði í váðanum gera av, hvussu tilbúgvingin og støðið fyri tilbúgvingini skal vera. 

Uppskotið staðfestir framhaldandi, at tað er landsstýrismaðurin í tilbúgvingarmálum, sum hevur ábyrgdina av at samskipa tilrættisleggingina av tilbúgvingini fyri Føroyar. Eisini skal landsstýrismaðurin í tilbúgvingarmálum, umvegis Tilbúgvingar- og brunaumsjón landsins, ráðgeva øllum pørtum, bæði landsmyndugleikum, kommunum, stovnum, fyritøkum, sjálvbodnum og borgarum í tilbúgvingarligum spurningum. 

Fyri at tilbúgvingin, sum landið, kommunur og fyritøkur o.o. hava ábyrgd fyri, skal virka sum ein eind, verður neyðugt við tøttum samstarvi. Hesa samskipandi uppgávuna hevur landsstýrismaðurin við tilbúgvingar- og brunamálum ábyrgdina fyri.

Neyðugt verður at gera eina samvirkandi tilbúgvingarætlan fyri Føroyar. Tað verður uppgávan hjá landsstýrismanninum í tilbúgvingarmálum, saman við øllum viðkomandi pørtum, at tryggja, at ein slík ætlan verður gjørd fyri, hvussu ymisku sektorøkini og kommunalu tilbúgvingarnar kunnu virka sum ein eind. Ein samlað tilbúgvingarætlan skal lýsa skipanina fyri tilbúgvingini fyri alt landið, skal staðfesta, hvussu ymisku skipanirnar virka saman og eigur eisini at skipa ein bygnað til kreppustýring í Føroyum, soleiðis at tað í eini kreppustøðu eru greiðar skipanir fyri tilbúgvingini fyri Føroyar. Nevnast kann eitt nú, at tað er neyðugt at hava greiðar skipanir fyri, hvørjar fortreytir skulu vera fyri at tilkalla hjálp frá øðrum londum, eitt nú eftir “nordisk redningsoverenskomst” ella “Københavneraftalen”, og hvør kann taka avgerð um, at fortreytirnar eru til staðar v.m.  

Skotið verður upp at skipa eitt Tilbúgvingarráð, sum skal ráðgeva í tilrættisleggingini av tilbúgvingini. Tilbúgvingarráðið skal vera mannað við fakførleikum, hvør á sínum øki, sum skulu tryggja neyðugu tvørfakligu vitanina í sambandi við skipan av tilbúgvingum. 

Tilbúgvingar- og brunaumsjón landsins skal vera tann sentrali tilbúgvingarmyndugleikin, sum skal útinna samskipanina av tilbúgvingini vegna landsstýrismannin í tilbúgvingarmálum, sum skal ráðgeva øðrum pørtum í tilbúgvingarligum spurningum, og sum skal hava eftirlit við kommunalu tilbúgvingini. Neyðugt er, at Tilbúgvingar- og brunaumsjón landsins hevur fakligan førleika á høgum støði.

Mett verður, at fortreytin fyri eini skynsamari tilbúgving er, at fleiri ábyrgdarhavandi øki kunnu hava og nýta somu manning og útgerð. Tí verður mett sera umráðandi, at tann samskipandi uppgávan verður raðfest høgt, og neyðugt verður við tøttum samstarvi millum allar ábyrgdarpartar. 

Fyritøkur o.o.

Uppskotið staðfestir eina skyldu hjá ávísum virkjum at hava eina egintilbúgving, sum eisini skal virka sum ein integreraður partur av tilbúgvingini fyri alt landið. Talan er ikki um allar fyritøkur, men fyritøkur og onnur, sum eiga ella reka váðakent virksemi. Her kann viðmerkjast, at tað kann vera skilagott, at virkir samvirka um egintilbúgvingina og um møguligt eisini tvørtur um kommunumørk. 

Harafturat verður skotið upp, at landsstýrismenn kunnu krevja, at fyritøkur seta serlig tiltøk í verk, sum kunnu tryggja, at virkisførið í samfelagnum ikki verður skert, orsakað av skaðahendingum ella vanlukkum. Her er m.a. talan um at tryggja samfelagnum veitingar, so sum mat, vatn, heilivág, samskiftiskervið, samferðslukervið v.m. 

Bjargingarfeløg og onnur sjálvboðin
Verandi støða er, at bjargingarfeløgini við fimti árum á baki eru stovnað við tí endamáli at veita bráðhjálp. Tey eru mannað við sjálvbodnum og óløntum fólki. 

Mett verður umráðandi at nýta tað tilfeingi, sum er í dag, og sum vit hava sæð virkar væl. Tí verður mett skilagott, at størri dentur verður lagdur á at nýta Bjargingarfeløgini, og ætlanin er, at landið, í tann mun tað verður mett ráðiligt, skal nýta bjargingarfeløgini til ta tilbúgving, sum landið skal útinna. Tað verður tó upp til hvønn landsstýrismann, fyri sítt ábyrgdarøki, at gera av í hvønn mun bjargingarfeløgini verða nýtt.

Ætlanin er, at Tilbúgvingar- og brunaumsjón landsins skal hava ábyrgdina av at samskipa samstarvið millum landsmyndugleikarnar og bjargingarfeløgini og onnur sjálvboðin. Tilbúgvingar- og brunaumsjón landsins kann tá í sínum tilmælum til landsstýrismannin virka fyri, at bjargingarfeløgini og onnur sjálvboðin hava, ella fáa, neyðugan førleika og útgerð til at røkja uppgávurnar, sum bjargingarfeløgini bjóða seg fram til, og sum landið metir, at bjargingarfeløgini kunnu røkja.

Uppskotið staðfestir, at løgreglan er tann myndugleiki, sum samskipar samlaða átakið á landi. 

Uppskotið staðfestir harafturat, at MRCC er tann myndugleiki, sum samskipar samlaða átakið á sjógvi. 

Ummæli:

........................

Kap. 2. Avleiðingarnar av uppskotinum

Fíggjarligar og umsitingarligar avleiðingar fyri landið
Landið fær við uppskotinum eina skyldu at hjálpa kommunum, tá tað er neyðugt, orsakað av slag, stødd ella vavi á skaðahending ella vanlukku. Neyðugt er tí, at landið ger váðalýsingar- og metingar og tekur støðu til eitt tænastustøði og skipar eina tilbúgving hareftir. 

Fíggjarorka krevst til útgerð, manning, frálæru, frálærutilfar, samsýningar fyri átøk o.a. Umframt at skula hava eina tilbúgving á sjónum, skal landið eisini veita hjálp í sambandi við eitt nú størri oljubasingarátøk á landi, stóra fólkamóttøku í sambandi við eitt nú óhapp hjá stórum ferðamannaskipi, ógvisliga stórt kavaavfall, har hús hokna og fólk og djór koma í vanda. Á onkrum økjum verður neyðugt at skipa sertilbúgvingar, sum kunnu krevja stóra fíggjarorku. 

Hetta kemur undir útvegaraskylduna hjá tí, ið hevur ábyrgdarøkið undir sær.

Tað er ikki møguligt at meta um fíggjarligu avleiðingarnar í verandi støðu. Avleiðingarnar síggjast, so hvørt avgerð verður tikin um skipan av økjunum. 

Umsitingarliga hevur tað økta arbeiðsbyrðu við sær hjá ráðum ella landsmyndugleikunum at gera váðametingar og tilbúgvingarætlanir innan egið málsøki.

Dentur eigur at verða lagdur á arbeiðið at samskipa tilbúgvingina fyri alt landið, at ráðgeva um ger av váðalýsingum,váðametingum og tilbúgvingarætlanum, um skipan av samvirkandi átakseindum, um útbúgving, um venjingar v.m. Hetta kemur undir íverksetandi tiltøk og krevur størri umsiting og játtan til Tilbúgvingar- og brunaumsjón landsins.

Mett verður, at tað eigur at vera ein meirjáttan til sjálvt tað at samskipa bruna- og tilbúgvingartilgongdina. Umleið 1 mió. kr. eigur at vera hóskandi rásarúm til tað reint umsitingarliga innan tilbúgvingarpartin í Tilbúgvingar- og brunaumsjón landsins.

Uppgávan verður at meta um váða og tørv, meðan kynstrið verður at seta eina samvirkandi skynsama tilbúgving í verk, sum samfelagið megnar at hava og reka.

Fleiri myndugleikar hava longu eina skipaða tilbúgving, sum byggir á økisábyrgdina. Sum dømi kunnu nevnast sjúkrahúsverkið, ambulansutænastan og kommunalu sløkkiliðstilbúgvingarnar.

Uppskotið gevur heimild fyri at leggja kærumyndugleikan viðvíkjandi avgerðum til eina kærunevnd. Ætlanin er at leggja kæruviðgerðina av avgerðum viðvíkjandi brunatekniskari byggimálsviðgerð til Kærunevndina í lendismálum. Kærustovnurin hevur mett, at árligu útreiðslurnar av at leggja hesa kæruviðgerð til Kærunevndina í lendismálum verða kr. 470.000, tó kr. 500.000 fyrsta árið. Mettu útreiðslurnar eru fyri: ½ løgfrøðing, ¼ skrivstovufólk, rakstur, bøkur, skeið v.m. og samsýning til nevnd.

Viðmerkjast skal, at í verandi støðu verður ikki mett, at tað er tørvur á at leggja kærumyndugleikan viðvíkjandi øðrum avgerðum til eina kærunevnd. 

Fíggjarligar og umsitingarligar avleiðingar fyri kommunur
Kommunurnar koma at hava eina tilbúgvingarskyldu, sum í lógini verður breiðari orðað enn í dag. Fyri stóran part hava kommunurnar nøktandi sløkkilið, og fleiri kommunur hava eisini eina skipaða umhvørvistilbúgving. Aðrar uppgávur, sum nú við lógini verða lagdar til kommunurnar, so sum bjarging í sambandi við skriðulop, skalvalop v.m. eru í flestu førum uppgávur, sum kommunur longu hava tikið til sín og røkja. 

Skyldan hjá kommununum at hava tilbúgving skal við uppskotinum taka støði í váðanum í kommunum. Kommunurnar mugu tí gera váðalýsingar og –metingar, og við støði í váðametingini skipa eina tilbúgving.   

Mett verður tí, at lógin hevur fíggjarligar og umsitingarligar avleiðingar fyri allar kommunur, men tað er ikki gjørligt at meta um, hvussu stórar hesar verða. Fíggjarligu avleiðingarnar verða ymiskar frá kommunu til kommunu, alt eftir váðanum í einstøku kommunum og alt eftir, hvussu tilbúgvingin í kommununi er fyri.

Fíggjarligar og umsitingarligar avleiðingar fyri vinnuna
Uppskotið staðfestir, at fyritøkur, sum reka vandakent virksemi ella hava lagur ella líknandi, sum er vandakent, skulu hava eina egintilbúgving. Um neyðugt, verður tað upp til einstøku landsstýrisfólkini at skipa hesi viðurskifti nærri bæði viðvíkjandi útgerð, viðlíkahaldi og umsiting. Uppskotið fær fíggjarligar og umsitingarligar avleiðingar fyri hesar fyritøkur. Tað er tó ómøguligt at meta um hesar avleiðingar, tá hesi viðurskifti ikki eru skipað fyri øll øki, og tá tað kann vera sera ymiskt alt eftir, hvat virksemi talan er um.  

Afturat egintilbúgvingini kunnu fyritøkur m.a. áleggjast at hava vøru- og tilfeingisnøgd á goymslu fyri at halda samfelagnum á einum neyðugum tilbúgvingarligum støði. Her skal tó viðmerkjast, at landið sambært uppskotinum skal endurrinda fíggjarligt tap, sum slík kravboð hava við sær.

Umhvørvisligar avleiðingar

Eitt av endamálunum við lógini er at fyribyrgja, avmarka og bøta um skaða á umhvørvið.

Serligar fíggjarligar, umsitingarligar ella umhvørvisligar avleiðingar fyri serstøk øki í landinum

Mett verður ikki, at uppskotið hevur við sær serligar fíggjarligar, umsitingarligar ella umhvørvisligar avleiðingar fyri serstøk øki í landinum.

Sosialar avleiðingar fyri ávísar samfelagsbólkar ella felagsskapir

Mett verður ikki, at uppskotið hevur við sær sosialar avleiðingar fyri ávísar samfelagsbólkar ella felagsskapir.

Avleiðingar í mun til millumtjóða ella altjóða avtalur og reglur

Mett verður ikki, at uppskotið fær fíggjarligar, umsitingarligar ella umhvørvisligar avleiðingar av millumtjóða ella altjóða avtalum ella reglum.

Umsitingarligar avleiðingar av skyldum

Umsitingarligar avleiðingar kunnu verða av, at skyldur verða álagdar fólki í uppskotinum. Fólk verða við uppskotinum áløgd upplýsingarskyldu og kunnu áleggjast at hjálpa til í einum átaki. Ásetingarnar um skyldur, sum kunnu áleggjast fólki, eru samlaðar í kap. 6 í uppskotinum. Eisini verður ásett í § 35 í uppskotinum, at eldhættisligt virksemi ikki kann setast á stovn, umbyggjast v.m. uttan við loyvi. 

Avleiðingar av heimildarbýtinum í lógini

Uppskotið leggur heimildir til aðrar landsstýrismenn um, at teir kunnu áleggja fyritøkum at skipa fyri serligum tiltøkum, fyri at halda samfelagnum á einum neyðugum tilbúgvingarligum støði. Víst verður til viðmerkingarnar til § 6. Eisini eru broytingar framdar í ábyrgdarbýtinum millum land og kommunur á tilbúgvingarøkinum. Víst verður til viðmerkingarnar til § 10.

Atgongd til privata ogn

Uppskotið gevur kommunalu tilbúgvingini rætt til, uttan rættarúrskurð, at sleppa sær inn á privata ogn. Hetta er fyri at kunna fremja hjálpararbeiði. Víst verður til § 24.

Kap. 3. Serligar viðmerkingar

Til § 1

§ 1 ásetir virkisøkið hjá tilbúgvingini fyri Føroyar og svarar fyri stóran part til § 13a, stk. 2 í brunalógini.

Tilbúgvingin skal verja lív og virði, sum hava týdning fyri samfelagið í breiðari merking. Talan er um virkisøkið hjá samlaðu tilbúgvingini fyri Føroyar. Eins og í øðrum londum verður tað einstaka menniskjalívið raðfest hægst, meðan evnislig virði fáa lægstu raðfesting av tí einføldu orsøk, at hesi í flestu førum kunnu verða endurreist. Eitt mist menniskjalív, avlamni o.a. eru óbøtilig, og tað sama kann vera við fæ og umhvørvi, um eitt nú álvarsom dálking elvir til, at ávís djórasløg verða hótt ella kunnu ganga undir. Evnislig virði kunnu vanliga endurreisast so ella so, uttan tá talan kanska er um forngripir og mentanararv, sum eru gomul mannaverk, ið ikki lata seg endurgera. Innihaldsliga hevur raðfylgjan av uppreksaðu virðunum við sær, at ein og hvør tilbúgving skal taka fyrilit fyri menniskjalívum fram um hini virðini. Ætlanin við uppreksaðu raðfylgjuni er at binda raðfestingina fyri allar myndugleikar, stovnar og fyritøkur, tá stødd og vav av tilbúgvingini verður gjørd innan tey ymisku økini. Tann bundna raðfestingin skal m.a. tryggja eina javnt dygga tilbúgving um alt landið, og gera tað møguligt at samskipa tilbúgvingina tvørtur um ráðs-, stovns-, fyritøku- og landamørk. 

Tað framgongur eisini av § 1, at ætlanin við ásetingini er, at tilbúgvingin bæði skal leggja upp fyri ávísum ítøkiligum vandastøðum og fyri hóttandi vandum. Tær vandastøður, sum tilbúgvingin skal fyrihalda seg til, eru bæði skaðahendingar, sum javnan kunnu koma fyri, eitt nú eldur, stormur, skriðu- og skalvalop, oljudálking og stórar vanlukkur, sum ikki koma fyri javnan. Felags fyri hesar vandastøður er, at tær kunnu koma fyri her heima ella úti í heimi. Sum dømi kann nevnast, at verða ein ella fleiri føroyingar, sum eru staddir uttanlands, raktir av skaðahending ella vanlukku, so kann tað eisini merkjast her heima. Myndugleikar og avvarðandi vilja vita, hvussu støðan er, hvussu ein kann røkka og hjálpa teimum raktu, fáa tey heim o.s.fr. Sum dømi um stórvanlukku, sum fekk tilbúgvingarligar avleiðingar fyri onnur lond enn tey beinleiðis raktu, er flóðaldan í Asiu á jólum í 2004.

Eisini skal tilbúgvingin tryggja, at virkisførið í samfelagnum minst møguligt verður skert ella fer til grundar, orsakað av skaðahendingum ella vanlukkum. Tilbúgvingin skal soleiðis m.a. tryggja, at lands- og kommunalu umsitingarnar kunnu virka, at framleiðsluevnið í landinum verður tryggjað, at samferðsla og samskiftiskervið verður tryggjað og skal tryggja allar grundleggjandi veitingar, so sum mat, vatn, heilivág v.m.
Kap. 2. Landið

Kapittul 2 viðgerð tær tilbúgvingarligu ábyrgdir og uppgávur, sum landsstýrisfólk og landsmyndugleikar hava.

Til § 2

§ 2 staðfestir økisábyrgdina (á donskum sektoransvar) fyri tilbúgvingini. Greinin svarar í stóran mun til § 13b, stk. 1 í brunalógini, tó at uppgávurnar hjá landstilbúgvingini, kommunum og fyritøkum, verða reguleraðar hvør sær í hesum uppskoti.

Tað er hvør landsstýrismaður sær, sum skal tryggja eina nøktandi tilbúgving fyri sítt ábyrgdarøki. Tað er soleiðis ábyrgdin hjá hvørjum einstøkum landsstýrismanni at tryggja, at lóggávan, teir fyrisita, um neyðugt hevur ásetingar á tilbúgvingarøkinum, at váðametingar og tilbúgvingarætlanir verða gjørdar fyri teirra øki, og at neyðug tilbúgving er skipað á økinum at seta inn í sambandi við skaðahendingar ella vanlukkur.

Aðalreglan viðvíkjandi økisábyrgdini er, at tann myndugleiki, sum í tí dagliga útinnir uppgávur, sum hava týdning fyri at halda uppi eitt vanligt tilbúgvingarstig í landinum, eisini skal útinna uppgávurnar, tá tilbúgvingarstigið fer útum tað vanliga, orsakað av skaðahending ella vanlukku. 

Tilbúgvingarætlanir eiga at verða gjørdar, sum leggja upp fyri, at tað óvanliga eisini kann henda, og tí eiga øll við økisábyrgd at gera slíkar fyrireikingar, so til ber at flyta seg frá einum vanligum tilbúgvingarstigi yvir í eitt hægri tilbúgvingarstig.

Tað er soleiðis eisini ábyrgdin hjá hvørjum landsstýrismanni, fyri sítt ábyrgdarøki, at tryggja, at virkisførið í samfelagnum minst møguligt verður skert ella fer til grundar, orsakað av skaðahendingum ella vanlukkum. Tryggjast skal, at umsitingarnar kunnu virka, framleiðsluevni í landinum skal tryggjast, samferðsla og samskiftiskervið skal tryggjast, og allar grundleggjandi veitingar, so sum matur, vatn, heilivágur v.m. 

Ábyrgdin hjá landsstýrismonnum í § 2 er breitt orðað. Hendan ábyrgd fevnir um alla tilbúgving fyri alt landið. Einasta avmarking skal tí finnast í teimum ábyrgdum og uppgávum, sum lógin í §§ 7 og 8 leggur til kommunurnar og í teimum ábyrgdum og uppgávum, sum lógin í §§ 19 og 20 leggur til fyritøkur o.o. Skyldan hjá landinum at hava eina tilbúgving verður beinleiðis orðað í § 9, sum ein skylda hjá landinum at hjálpa kommunum, tá tað er neyðugt, orsakað av slag, stødd ella vavi á skaðahending ella vanlukku. Ætlanin er, at landið skal taka sær av øllum tí, sum er meir enn, hvat kommunur skulu hava útgerð ella serligan førleika til. Sí §§ 7 og 8. 

Lógin hevur onga áseting um, hvussu landsstýrisfólk skipa sína tilbúgving. Sambært økisábyrgdini er tað hvør landsstýrismaður sær, sum hevur ábyrgdina av, hvussu landstilbúgvingin fyri viðkomandi øki verður skipað. Ein landsstýrismaður kann tí, fyri sítt øki, velja at seta á stovn eina eind, sum skal setast inn í sambandi við skaðahendingar ella vanlukkur, ella at skipa tilbúgvingina við samstarvi millum stjórnarráð, har verandi stovnar fáa útinnandi uppgávur. Ein møguleiki kann vera, at allar útinnandi uppgávur, sum landið hevur ábyrgdina av, við tíðini verða lagdar undir ein stovn at røkja. Umráðandi er, at stjórnarráðini samstarva fyri at skipa tilbúgvingina á skynsaman hátt, fyri at fáa sum mest burtur úr tøka tilfeinginum. 

Til § 3

Ásetingin í § 3, stk. 1 er fyriskipanarliga hornasteinurin í tilrættisleggingini av tilbúgvingini. Staðfest verður, at tað er landsstýrismaðurin í tilbúgvingarmálum, sum skal samskipa tilbúgvingina millum viðkomandi partar í føroysku tilbúgvingini.

Greinin svarar í stóran mun til § 13c, stk. 1 í brunalógini.

Tað er framhaldandi ætlanin, at samskipanin av tilbúgvingini verður framd í verki av tí stovni, sum vegna landsstýrismannin umsitur tilbúgvingarmál. Tilbúgvingarstovnur Føroya var broyttur 1. januar 2011, soleiðis at MRCC Tórshavn í dag ikki er partur av Tilbúgvingarstovninum, men er ein stovnur fyri seg. Málsøkini tilbúgving og brunamál liggja nú í einum stovni. Í uppskotinum verður stovnurin nevndur Tilbúgvingar- og brunaumsjón landsins. Væntandi fær stovnurin nýtt navn, áðrenn uppskotið verður lagt fyri Løgtingið.

Uppgávan hjá sentrala tilbúgvingarmyndugleikanum í mun til samskipan er m.a. at stjórna, seta kós og ferð á tilbúgvingarsamstarvið, so samfelagið stendur tilbúgvið, um størri vanlukkur henda. 

Uppgávan er at tryggja eina samvirkandi tilbúgving fyri Føroyar, soleiðis at tær ymisku økistilbúgvingarnar, saman við kommunalu tilbúgvingunum og egintilbúgvingunum hjá fyritøkum o.ø., kunnu virka sum ein eind. Tí má sentrali tilbúgvingarmyndugleikin eisini vera við, tá økistilbúgvingar verða lagdar til rættis, og uppgávan er tá at ráðgeva og tryggja, at økistilbúgvingarnar kunnu virka saman, soleiðis at tilbúgvingin fyri Føroyar virkar sum ein eind.

Sentrali myndugleikin skal tryggja eitt einsháttað grundarlag fyri tilrættisleggingini av tilbúgvingini fyri alt landið. Neyðugt er at tryggja samsvar millum tilbúgvingarætlanir hjá øllum pørtum í tilbúgvingini. Samskipandi uppgávan fær serligan týdning, tá tilbúgvingarætlanir fevna um fleiri myndugleikar og størri vanlukkur. Ein væl eydnað samskipan kann viðvirka til, at heildarútreiðslurnar til tilbúgvingina kunnu haldast niðri.

Heimildin at samskipa ger ikki inntriv í sjálvstøðugar heimildir og uppgávur, sum føroyskir myndugleikar og ríkismyndugleikar hava ella útinna sambært galdandi lóg ella siðvenju. Sum dømi kann nevnast, at samskipandi leikluturin hjá løgregluni á skaðastaðnum í útinnandi átøkum sambært § 108 í rættargangslógini verður varðveittur í óbroyttum líki. Tað sama ger seg galdandi fyri leiklutin, sum eitt nú kommunali átaksleiðarin hevur á eldstaðnum. Heimildin hjá landsstýrismanninum við tilbúgvingar- og brunamálum snýr seg her um fyriskipanarliga at seta út í kortið og fáa í lag eina samskipan tvørtur um myndugleika-, stovns-, fyritøku- og landamørk. 

Samskipandi heimildin hjá sentrala tilbúgvingarmyndugleikanum hevur m.a. við sær, at markamót mugu eyðmerkjast og lýsast fyri at tryggja, at tilbúgvingin kann skipast og leggjast til rættis, uttan at nakað øki dettur burturímillum. 

Við síðuna av tilbúgvingarlógini má gerast ein samvirkandi tilbúgvingarætlan fyri Føroyar, sum m.a. setir upp ein bygnað fyri kreppustýring í Føroyum. Tað er uppgávan hjá samskipandi myndugleikanum at skipa og seta ferð á hetta arbeiðið og at tryggja, at allir partar eru við til at gera slíka tilbúgvingarætlan fyri Føroyar. Neyðugt er at fáa samvirkandi skipanir á nógvum økjum. Sum dømi kann nevnast, at tað er umráðandi at hava greiðar skipanir fyri, hvør og hvørjar fortreytir skulu vera fyri at tilkalla hjálp frá øðrum londum, eitt nú eftir “nordisk redningsoverenskomst” og “Københavneraftalen”.

Umframt at samskipa tilrættisleggingina av tilbúgvingini skal Tilbúgvingar- og brunaumsjón landsins ráðgeva myndugleikum, kommunum og fyritøkum í tilbúgvingarspurningum. 

Til § 4

Skotið verður upp at skipa eitt Tilbúgvingarráð, sum skal ráðgeva í sambandi við tilrættisleggingina av tilbúgvingini. Talan verður um at ráðgeva í politisku tilgongdini, í tilgongdini at skipa tilbúgvingar, í tilgongdini at gera møguligar broytingar í skipanum v.m. Endamálið hjá ráðnum er at tryggja eitt fullfíggjað fakligt grundarlag fyri avgerðum um tilrættislegging av tilbúgvingini. 

Tilbúgvingarráðið skal vera mannað við fakførleikum, hvør á sínum øki. Hesi skulu, hvør sær, umboða og lýsa tørvin á økjum, har útinnandi, fyribyrgjandi og bøtandi tiltøk v.m. eru neyðug at kunna seta í verk.

Skotið verður upp, at ráðið hevur eina avmarkaða fasta manning, men at ráðið verður víðkað við viðkomandi manning til viðgerð av ymiskum fakøkjum. Tað verður uppgávan hjá formanninum, stjóranum á Tilbúgvingar- og brunaumsjón landsins, at tryggja, at viðkomandi førleikar verða tiknir við í Tilbúgvingarráðið, tá tað er neyðugt.

Fasta manningin er stjórin á Tilbúgvingar- og brunaumsjón landsins, landslæknin, eitt umboð fyri matvøru og djóraheilsu (Heilsufrøðiliga Starvsstovan), eitt umboð fyri umhvørvisvernd (Umhvørvisstovan) eitt umboð fyri samferðslukervið á landi (Landsverk), eitt umboð fyri Føroya Landfúta og eitt umboð fyri MRCC Tórshavn. 

Aðrir viðkomandi partar, sum verða tiknir inn eftir tørvi eru m.a. umboð fyri sjúkrahúsverkið, umboð fyri ambulansutænastuna, deildina fyri arbeiðs- og almannaheilsu, landsapotekarin, bjargingarfeløgini, sløkkiliðsleiðarar, FRK, Strandferðslan, bjargingartænastuna hjá Vága Floghavn, tyrludeildina hjá Atlantic Airways v.m.  

Soleiðis eru í veruleikanum allir viðkomandi partar við í Tilbúgvingarráðnum, men allir partar eru ikki neyðturviliga við í senn. 

Tað er ætlanin, at fakráðið skal mannast av fólki, sum hava fakligt innlit umboðandi ymisku tilbúgvingarøkini. Ætlanin er ikki, at tað skal vera umboð fyri ymisku stjórnarráðini, men heldur umboð fyri teir myndugleikar ella stovnar v.m., sum umsita viðkomandi øki. Hetta fyri at tryggja fakliga vitan, vitan um umsiting av økinum, vitan um tilfeingi, herundir manning og útgerð v.m.  

Limirnir verða ikki valdir í Ráðið av landsstýrismanninum í tilbúgvingarmálum, men sita í ráðnum grundað á teirra ábyrgdir ella størv, sum eru viðkomandi í tilbúgvingini. Skotið verður upp, at landsstýrismaðurin í tilbúgvingarmálum ger nærri reglur um, hvussu limirnir verða tilnevndir, gerast skal av, um tað skal vera landsstýrismaðurin við viðkomandi økisábyrgd, sum skal gera av, hvør er rætti persónur at umboða fakøkið, ella um tað skal vera tann, sum til einhvørja tíð situr í einum ávísum starvi á viðkomandi stovni ella líknandi.

Fyritøkur

Galdandi brunalóg hevur ásetingar um fyritøkur í § 13a og § 13b, stk. 1. Ásett er, at tilbúgving eisini fevnir um tað virksemi, sum almennar og vinnuligar fyritøkur reka, og sum hevur týdning fyri tilbúgvingina, og at fyritøkur, fyri sítt ábyrgdarøki, skulu hava eina dygga tilbúgving, umframt tryggja, at virkisførið í samfelagnum minst møguligt verður skert ella fer til grundar, orsakað av kreppum og vanlukkum.

Ætlanin er, at fyritøkur o.o. í 2 førum hava skyldu at taka lut í tilbúgvingini. Fyri tað fyrsta skulu tær fyritøkur, sum hava virksemi, lagur ella líknandi, sum kann gerast ein vandi fyri fólk, fæ, umhvørvi, virðir ella ognir, hava eina egintilbúgving. Talan er ikki um allar fyritøkur, bert tær, sum hava vandakent virksemi. Harumframt kunnu skyldur áleggjast fyritøkum fyri at tryggja, at virkisførið í samfelagnum minst møguligt verður skert ella fer til grundar, orsakað av skaðahendingum ella vanlukkum. Her er m.a. talan um at tryggja samfelagnum veitingar, so sum  mat, vatn, heilivág, ljós, hita og at tryggja samferðslukervið, samskiftiskervið v.m.  

Til § 5

Skotið verður upp, at tey, sum reka vandakent virksemi, hava skyldu til at hava eina egintilbúgving. 

Endamálið við egintilbúgvingini er at kunna bera skjótt at, tá skaðahendingar og avleiðingar koma fyri. Egintilbúgvingin skal kunna gera ein skjótan “fyrstainnsats” og avmarka skaðan, til onnur hjálp kemur fram.

Bæði almennir myndugleikar, almennar og privatar fyritøkur og stovnar, sum hava vandakent virksemi, skulu hava eina egintilbúgving. 

Tann, sum skal hava eina egintilbúgving, ber sjálvur kostnaðin av egintilbúgvingini. 

Greinin er breitt orðað og nágreinar ikki, hvørjar fyritøkur skulu hava egintilbúgving, heldur ikki innihaldið í egintilbúgvingini verður nágreinað í uppskotinum. Mett verður, at slík viðurskifti verða best nágreinað í serlóggávu, tá viðurskiftini kunnu vera sera ólík fyri ymisk øki. 
Viðkomandi landsstýrisfólk skulu tí, um neyðugt, fyri sítt ábyrgdarøki, skipa hesi viðurskifti nærri. Um neyðugt skulu útgreinandi reguleringar gerast í serlóggávu, her kann vera talan um at áseta støðið fyri egintilbúgvingini, myndugleikauppgávur, eftirlit v.m.  

Viðmerkjast skal, at á fleiri økjum eru longu tilbúgvingarligar ásetingar í serlóggávu. 

Sum dømi kann nevnast, at serliga dálkandi virkir v.m. sbrt. løgtingslóg um umhvørvisvernd skulu góðkennast, og at treytir kunnu setast virkjunum fyri at verja umhvørvið. Eisini skulu eldhættislig virkir v.m. sbrt. løgtingslóg um eldsbruna o.a. góðkennast av Brunaumsjón landsins, sum kann seta virkjunum treytir fyri at fyribyrgja eldsbruna, herundir kunnu fyritøkur áleggjast at hava útgerð v.m. til eldsløkking. Hetta er egintilbúgving á eldsbrunaøkinum.

Sløkkiliðið á flogvøllinum er eisini eitt dømi um, at tilbúgving við útgerð, manning, kunnleika og skjótleika liggur væl hjá virkishavaranum. Í hesum sambandi skal viðmerkjast, at tilbúgvingin hjá P/F Vága Floghavn virkar sambært ásetingum, sum Statens Luftfartsvæsen hevur gjørt við heimild í lov om luftfart, sum er serlóggávan á loftferðsluøkinum.  

Ein kravd ella neyðug egintilbúgving ger ikki, at almenna kommunala tilbúgvingargrundstøðið verður lakari.

Í stk. 2 er ásett, at egintilbúgvingin hjá fyritøkum o.ø. eftir umbøn hevur skyldu til at hjálpa tilbúgvingini hjá kommunum og hjá landinum. Verða fyritøkur bidnar um at hjálpa, so hava tær rætt til endurgjald eftir vanligum reglum.

Stk. 3 ásetir, at fyritøkur o.o., sum hava egintilbúgving, hava skyldu til, eftir umbøn, at senda tilbúgvingarætlanir til tilbúgvingina hjá kommunum og hjá landinum. Fyri at egintilbúgvingin hjá fyritøkum skal kunna virka saman við tilbúgvingini hjá kommunum og hjá landinum er neyðugt, at kommunala tilbúgvingin og landið eru kunnað um egintilbúgvingina. Viðmerkjast kann, at kommunur sambært § 14 hava skyldu til at gera yvirlit yvir útgerð og skipanir hjá fyritøkum í kommununi, og at kommunurnar eisini í tilbúgvingarætlanum skulu hava ásetingar um venjing og samstarv annars við fyritøkur. 

Til § 6

Fyri at tryggja, at virkisførið í samfelagnum minst møguligt verður skert ella fer til grundar, orsakað av skaðahendingum ella vanlukkum, kann landsstýrismaður, sum skal hava atlit at týðandi og neyðugum vørutilfeingi til fólk og fæ, so sum, vatn, matur, heilivágur o.a., áleggja eini fyritøku at hava ávísa vøru- og tilfeingisnøgd á goymslu, so ikki uppisetur kemur á innan rímiligt tíðarbil.

Sum dømi kann eisini nevnast, at veitingarfyritøkur kunnu áleggjast at tryggja samskiftiskervið, samferðslukervið, elveitingar, oljuveitingar v.m. 

Slík kravboð kunnu áleggjast bæði privatum og almennum fyritøkum, stovnum og almennum myndugleikum, um tær hava vørur ella tænastur, sum hava týdning fyri virkisførið í samfelagnum. 

Brúk kann vera fyri at skipa viðurskiftini nærri í serlóggávu á ávísum økjum. Talan kann vera um ávís øki, har virksemi grundleggjandi skal leggjast til rættis á serligan hátt fyri at kunna tryggja veitingarnar. Brúk kann vera fyri ásetingum av myndugleikauppgávum, eftirliti v.m. Í slíkum førum er neyðugt at nágreinandi reglur verða gjørdar í serlóggávu. 

Hinvegin kann heimildin eisini nýtast í sambandi við serligar hendingar sum gera, at ein serligur tørvur vísir seg, har viðurskiftini ikki eru skipað frammanundan. Tá kann viðkomandi landsstýrismaður við heimild í § 6 áleggja fyritøkum o.ø. at skipa fyri serligum tiltøkum við atliti at vørum og tænastum. 

Fyritøkur hava rætt til endurgjald av slíkum kravboðum. Ásett verður tó, at endurgjald ikki kann krevjast, um kostnaðurin, sum er tengdur av at fremja kravboðini, kann verða fíggjaður við ásetan av prísi fyri viðkomandi vøru ella tænastu.

Bjargingarfeløg

Til § 7

Hvør landsstýrismaður sær hevur ábyrgd av, at tað undir honum er tilbúgving tøk, sum kann ganga givnum hendingum og tørvi á møti. Tí verður fyrst staðfest, at tað er hvør landsstýrismaður sær, sum, fyri sítt ábyrgdarøki, skal gera av, hvørjar uppgávur bjargingarfeløgini ella onnur sjálvboðin kunnu røkja í tilbúgvingini hjá landinum. Hetta er bert ein staðfesting av økisábyrgdini. 

Sum er, er leikluturin hjá sjálvbodnum felagsskapum í tilbúgvingini ikki væl lýstur ella greiddur. Aðalreglan hjá teimum sjálvbodnu felagsskapunum er at bjóða tænastur fram uttan kostnað. Ynskiligt er, at allir landsmyndugleikar við tilbúgvingarábyrgd gera upp, hvat teir ynskja at brúka sjálvbodnar felagsskapir til, so at hesir miðvíst kunnu arbeiða seg upp til at kunna røkja lýstu uppgávurnar á forsvarligan hátt. 

Skotið verður upp, at Tilbúgvingar- og brunaumsjón landsins skal vera tann myndugleiki, sum samskipar samstarvið millum tey sjálvbodnu og ábyrgdarpartarnar í tilbúgvingini hjá landinum. Soleiðis skal Tilbúgvingar- og brunaumsjón landsins hava innlit í, hvussu tey sjálvbodnu eru skipað, førleikar og útgerð hjá sjálvbodnum v.m., og skal eisini kunna ráðgeva myndugleikum í, hvørjar uppgávur tey sjálvbodnu kunnu røkja. Tilbúgvingar- og brunaumsjón landsins skal eisini ráðgeva og gera ætlanir um, hvussu landið skal veita stuðul til tey sjálvbodnu, herundir veita útbúgving, útvega útgerð o.a.  

Persónligur førleiki, útbúnaður, útgerð og venjingar eru bert nakrar fortreytir fyri, at tey sjálvbodnu á tryggan hátt kunnu loysa tilbúgvingaruppgávur saman við almennu myndugleikunum.

Bjargingarfeløgini og onnur sjálvboðin eru tøk til fleiri ymisk endamál, men í hesum sambandi eru tey ikki skipað og lívgað á ein hátt, tey hava uppiborið. Lógin skal veita sjálvbodnum feløgunum eina tryggari grund at virka út frá.

Til § 8

Landsstýrismaðurin við tilbúgvingar- og brunamálum fær við ásetingini heimild til at gera reglur á 4 økjum.
Nr. 1. 

Við hesi heimild kann landsstýrismaðurin gera reglar um innihald í kommunalu tilbúgvingini og um nøktandi stødd og vav á kommunalu tilbúgvingini. 

Tað er ein treyt sambært ásetingini, at reglurnar um kommunalu tilbúgvingina verða gjørdar í samráð við kommunurnar. 

Í tøttum samstarvi við kommunurnar skal landið finna út av, hvussu reglur verða ásettar fyri innihald, stødd og vav á kommunalu tilbúgvingini. 

Viðvíkjandi innihaldi kann nevnast, at ætlanin er ikki, at kommunurnar skulu yvirtaka ábyrgdina av tilbúgvingarøkjum, sum longu eru skipað og rikin undir landinum. Her kann eitt nú nevnast sjúkraflutningstænastan og tann tilbúgving, sum landsverk hevur viðvíkjandi landsvegum, tunlum, tyrlupallum og havnum.

Markamót millum øki hjá landinum og kommunum má lýsast, og um neyðugt kunnu nágreiningar gerast í kunngerð. Serlóggáva kann hava útgreinandi ásetingar um markamót millum land og kommunur, og í teimum førum er ikki neyðugt at gera reglur í kunngerð.

Mett verður ikki, at tað er rætt at leggja spesialiserað tilbúgvingarøki til kommunurnar at røkja. Sum dømi um slík serøki kann nevnast CBRN tilbúgving (Chemical, biological, radiological, nuclear). Hugsast kann tó, at kommunur kunnu røkja ávísar uppgávur í sambandi við spesialiserað tilbúgvingarøki. Slík viðurskifti kunnu regulerast í serlóggávu, men um reglur ikki eru ásettar í serlóggávu, kunnu slík markamót millum land og kommunur ásetast við heimild í § 6, nr. 1.

Saman við kommunum skal finnast út av, hvussu nøktandi stødd og vav verður ásett. Ætlanin hevur ikki verið at gera útgreinandi reglur fyri, hvussu tilbúgvingin hjá kommunum skal dimensionerast. Ætlanin hevur verið at gera nakrar minstureglur fyri eitt nú, hvør manning, førleiki og útgerð skal vera tøk at tilkalla brádliga til eitt fyrstaátak. Annars verður upp til kommunurnar at gera av tænastustøðið fyri tilbúgvingini í kommununi. 

Vavið á kommunalu tilbúgvingini skal sbrt. § 7 vera nøktandi í mun til váðan í kommununi, men vavið skal eisini vera avmarkað sæð í  mun til, at tann kommunala tilbúgvingin er 1. tilbúgvingarstigi av 3 tilbúgvingarstigum. Tað vil siga, at dimensioneringin av kommunalu tilbúgvingini skal taka atlit at, at aðrar kommunur hava skyldu at veita hjálp, tá tað er neyðugt, orsakað av stødd ella vavi á skaðahending ella vanlukku, og skal eisini taka atlit at, at landið hevur skyldu at veita kommununum hjálp, tá tað er neyðugt, orsakað av slag, stødd ella vavi á skaðahending ella vanlukku. Reglurnar skulu taka atlit at, at tey 3 tilbúgvingarstigini hanga saman, soleiðis at tilbúgvingin hjá kommunum og tilbúgvingin hjá landinum koma at virka sum ein heild.

Tað verður tó altíð upp til kommunurnar at áseta neyvt vavið og at skipa kommunalu átakstilbúgvingina, men landsstýrismaðurin fær her møguleika at áseta nøkur minstukrøv fyri, hvat kommunala tilbúgvingin sum minst skal røkka.

Nr. 2 

Landsstýrismaðurin fær heimild til at gera reglur um útgerð, til tess at viðurskifti verða sum mest einsháttað í kommunalu tilbúgvingini eins og í landstilbúgvingini og hjá fyritøkum o.ø. 

Tað er umráðandi, at allir partar í tilbúgvingini hava útgerð, sum kann nýtast saman, og tí verður mett neyðugt, at slíkar reglur verða gjørdar.

Eisini fær landsstýrismaðurin heimild til at áseta dygdarkrøv til útgerð. Viðmerkjast kann, at tað hevur verið tørvur á reglum, serliga viðvíkjandi verjubúnum og tílíkari útgerð, sum skal tryggja manningina í sambandi við útinnandi átøk. 

Nr. 3. 

Landsstýrismaðurin fær heimild til at áseta reglur um útbúgving av manning.
Sambært § 8 í brunalógini kunnu reglur ásetast um útbúgving av starvsfólkum í sløkkiliðunum. Ásetingin verður nú orðað breiðari, soleiðis at hon eisini fevnir meira alment um tilbúgving, ikki bert sløkkiliðsmanning. 

Viðmerkjast kann, at kunngerð um útbúgving av sløkkiliðsfólki er gjørd við heimild í § 8 í brunalógini. Henda kunngerð heldur áfram, eftir at lógin er komin í gildi.

Í tilbúgvingarligum sambandi er ætlanin, at manningar, einamest leiðarar, skulu taka eina útbúgving, sum fevnir um tilbúgving generelt. Rúm verður fyri, at landið setir á stovn og ger reglur fyri einum tilbúgvingarskúla til hetta endamál. 

Sambært verandi orðing í § 8 í brunalógini skulu kommunurnar bera útreiðslurnar av útbúgving av sløkkiliðunum. Eingin orðing er viðvíkjandi útreiðslum í uppskotinum. Hesi viðurskifti verða tí viðgjørd uttanum tilbúgvingarlógina, og broytir lógin sum so ikki hesi viðurskifti. 

Eisini fær landsstýrismaðurin heimild til at seta krøv til førleikar hjá manning í tilbúgvingini. Her er ætlanin at seta krøv til, hvørja útbúgving leiðarin fyri kommunalu tilbúgvingini sum minst skal hava. Møguligt er eisini at áseta treytir fyri, hvørja útbúgving ella hvørji skeið, venjingar v.m. aðrir partar í tilbúgvingini sum minst skulu ígjøgnum, fyri at røkja ávísar uppgávur.

Nr. 4.

Landsstýrismaðurin fær heimild til at gera reglur fyri, hvussu stuðul til bjargingarfeløg og aðrar sjálvbodnar felagsskapir verður veittur. 

Í dag er ein reglugerð galdandi fyri, hvussu tann stuðul verður veittur, sum Løgtingið á hvørjum ári játtar bjargingarfeløgunum. Sambært verandi reglugerð verður ein partur av stuðlinum, 30%, veittur beinleiðis til feløgini, sum fastur stuðul. Restin av stuðlinum,70%, verður veittur til verkætlanir hjá bjargingarfeløgunum. Harafturat hevur Løgtingið síðan 2007 veitt ein árligan stuðul upp á 1,5 mió. kr. til útvegan av bjargingarbátum. Hetta er partur av eini ætlan, sum bjargingarfeløgini sjálvi hava gjørt, har ætlanin er, at 3 bjargingarbátar skulu útvegast yvir 9 ár. 

Mett verður, at nýggjar reglur eiga at verða gjørdar út frá eini heildarmetan av teimum uppgávum, sum bjargingarfeløgini røkja fyri allar landsmyndugleikar og við støði í m.a. eini ætlan fram í tíð, bæði um, hvør útgerð eigur at verða útvegað til bjargingarfeløgini at nýta og greiðari ætlan fyri, hvar í landinum útgerðin skal vera staðsett, og hvørjar førleikar manningin skal hava og møguliga ymiskan førleika fyri ymisk støð í landinum og ymisk fakøki v.m.

Ynskiligt er, at allir landsmyndugleikar við tilbúgvingarábyrgd gera upp, hvat teir ynskja at brúka sjálvbodnar felagsskapir til, so at felagsskapir við tí stuðli, sum landið veitir, kunnu arbeiða seg upp til at kunna røkja lýstu uppgávurnar á forsvarligan hátt. Ætlanin er, at Tilbúgvingar- og brunaumsjón landsins skal vera tann myndugleiki, sum samskipar samstarvið millum bjargingarfeløgini og landsmyndugleikarnar. Hetta verður ásett í § 7, stk. 2 í uppskotinum. Tilbúgvingar- og brunaumsjón landsins hevur tá ábyrgd fyri altíð at hava dagførdar upplýsingar um, hvørjar førleikar tey sjálvbodnu hava, hvørja útgerð tey sjálvbodnu ráða yvir og harvið eisini kunna ráðgeva og gera ætlanir um, hvussu og undir hvørjum fortreytum, landið best kann veita stuðul, herundir rinda fyri útbúgvingar, útgerð v.m. Persónligur førleiki, útbúnaður, útgerð og venjingar eru bert nakrar fortreytir fyri, at tey sjálvbodnu á tryggan hátt kunnu loysa tilbúgvingaruppgávur saman við almennu myndugleikunum.

Út frá tí, sum sjálvbodnir felagsskapir bjóða seg fram til, og út frá tørvinum og avgerðunum hjá landsmyndugleikunum um, hvussu hesir ynskja at taka ímóti sjálvbodnari hjálp, kunnu reglur gerast við støði í eini samlaðari ætlan fyri, hvat stuðul best verður veittur til. 

Umráðandi er tí, at reglur verða gjørdar í tøttum samstarvi við allar viðkomandi landsmyndugleikar og tey sjálvbodnu. 

Til § 9

Ásett verður, at Tilbúgvingar- og brunaumsjón landsins hevur eftirlit við kommunalu tilbúgvingini.
Tilbúgvingar- og brunaumsjón landsins skal hava fullan kunnleika um kommunalu tilbúgvingarstøðuna, hetta til tess at kunna ráðgeva um, hvussu kommunan røkkur sína skyldu, umframt fyri at kunna samskipa tilbúgvingina fyri alt landið og tryggja, at tilbúgvingin hjá øllum pørtum kann virka sum ein eind.

Kommunala tilbúgvingin skal skipast soleiðis, at hon kann samvirka við landstilbúgvingina.

Eftirlitið fevnir um, at kommunan fylgir lógarinnar reglum, umframt reglum, sum verða gjørdar við heimild í lógini. 

Vísast kann á, at Brunaumsjón landsins sambært § 1 í galdandi brunalóg hevur eftirlit við  brunamálum, og staðfest er, at eftirlitið fevnir um: 

1. Tilbúgving og útgerð hjá sløkkiliðunum

2. Ger av brunareglugerð

3. Vatnveiting til sløkkilið

4. Ávaringarskipan hjá sløkkiliðunum

5. Útbúgving av manningini í sløkkiliðunum

Viðmerkjast kann, at um kommunur halda seg passivar, ikki skipa eina tilbúgving, ikki gera tilbúgvingar- og brunasamtyktir v.m., so er møguligt at leggja málið fyri kommunala eftirlitið. Sambært kommunustýrislógini hevur landsstýrismaðurin í kommunumálum ávísar heimildir fyri at tryggja, at kommunur halda lógarásettar skyldur. Eitt nú kann landsstýrismaðurin við kommunumálum áleggja kommunustýrislimum tvingsilsbøtur.  

Tilbúgvingar- og brunaumsjón landsins, sum hevur eftirlit við kommunum, kann leggja slíkt mál fyri landsstýrismannin í kommunumálum. 

Kap. 3. Kommunala tilbúgvingin

Við uppskotinum verður ábyrgd fyri tilbúgving breitt løgd til kommunur. 

Tilbúgving kann býtast í 3 stig.

Stig 1 er tann kommunala tilbúgvingin, sum er tann primera tilbúgvingin, sum einhvør kommuna skal hava. Hendan tilbúgving er staðfest í § 10 í uppskotinum. 

Stig 2 er, tá skaðin er størri, og “grannahjálp” skal tilkallast. Hendan tilbúgving er staðfest í § 11 í uppskotinum. 

Stig 3 er, tá skaðin er av serligum slag, stórur/drúgvur, ella skaði er fleiristaðni, ella átakið krevur meiri enn kommunala tilbúgvingin og grannatilbúgving kunnu handfara við sínum tøka tilfeingi. Á tilbúgvingarstigi 3 hevur landið eina skyldu at veita hjálp til kommunur. Hendan skyldan er staðfest í § 12. 

Til § 10

Greinin ásetir ábyrgdina hjá kommunum á tilbúgvingarøkinum. 

Við § 7 í uppskotinum fáa kommunur eina breiða skyldu til at veita hjálp í sambandi við skaðahendingar ella vanlukkur í kommununi.

Kommunur hava í dag lógarásetta skyldu at hava tilbúgving á ávísum økjum. Sum dømi kann nevnast, at kommunur sbrt. § 3 í brunalógini hava skyldu at hava sløkkilið, og sambært § 22, stk. 2 í havumhvørvislógini hava kommunur ábyrgd av at basa olju- og kemikaliudálking í havnum, herundir fram við bryggjum og havnarløgum, og í bátahyljum. 

Skyldan í § 10 í uppskotinum er orðað alment, soleiðis at skyldan at veita hjálp ikki bert fevnir um serstøk tilbúgvingarfakøki, men breitt fevnir um at fyribyrgja, avmarka og bøta um skaða á fólk, fæ, umhvørvi, virði og ognir í sambandi við skaðahendingar ella vanlukkur í kommununi. 

Skyldan hjá kommunum at veita hjálp skal taka støði í váðanum í einstøku kommununi. Váðin í kommununi er sostatt avgerandi fyri, hvussu tilbúgvingin verður skipað og dimensionerað.

Allar kommunur noyðast tí at gera váðalýsingar, sum staðfesta, hvørjir váðar eru, gera metingar um váðan og út frá hesum gera av, hvussu tilbúgvingin í kommununi skal vera. Bert við at gera váðametingar er møguligt at staðfesta innihaldið í tilbúgvingarábyrgdini hjá kommununi.

Út frá váðametingini skal kommunan gera eina tilbúgvingarætlan og gera av tænastustøðið fyri tilbúgvingini í kommununi og hareftir skipa tilbúgvingina í kommununi við manning, útbúgving, útgerð v.m. 

Vavið á kommunalu tilbúgvingini skal vera nøktandi í mun til váðan í kommununi, men eisini avmarkað sæð í mun til, at tann kommunala tilbúgvingin er 1. tilbúgvingarstigi av 3 tilbúgvingarstigum. Tað vil siga, at dimensioneringin av kommunalu tilbúgvingini eisini skal taka atlit at, at aðrar kommunur hava skyldu at veita hjálp, tá tað er neyðugt, orsakað av stødd ella vavi av skaðahending ella vanlukku. Tað merkir tó ikki, at kommunan ikki sjálv hevur skyldu at hava eina nøktandi tilbúgving, tað merkir bert, at tá skaðahendingin ella vanlukkan er størri ella meira umfatandi enn kommunan út frá § 10 hevur tilbúgving til, so hevur onnur kommuna skyldu at hjálpa til. Eisini hevur landið á 3. tilbúgvingarstigi skyldu at veita kommununum hjálp, tá tað er neyðugt, orsakað av slag, stødd ella vavi á skaðahending ella vanlukkum sbrt. § 12 í uppskotinum.

Viðmerkjast skal, at landsstýrismaðurin við heimild í § 8, nr. 1 kann gera reglur um innihald og nøktandi stødd og vav í kommunalu tilbúgvingini. Hetta skal gerast í samráð við kommunurnar, og hetta verður eisini gjørt við støði í tí, at landið eisini hevur eina skyldu at hava eina tilbúgving, soleiðis at tey 3 tilbúgvingarstigini hanga saman, og soleiðis, at tilbúgvingin hjá kommunum og tilbúgvingin hjá landinum koma at virka sum ein heild. Hvar mørkini ganga millum tey 3 tilbúgvingarstigini er ikki møguligt at útgreina her. Tá kommunala tilbúgvingin skal taka støði í váðanum í einstøku kommununi, er greitt, at krøvini til allar kommunur ikki vera tey somu. Tí verður markið millum land og kommunu ymiskt í ymiskum økjum. 

Tær reglur, sum verða gjørdar við heimild í § 8, verða ikki útgreinandi fyri, hvussu tilbúgvingin hjá kommununum skal vera. Væntandi verða settar nakrar minstureglur fyri, hvat kommunur skulu kunna rykkja út við til eitt fyrstaátak. Tað verður tó altíð kommunan sjálv, sum avgerð tænastustøðið fyri kommunalu tilbúgvingini.

§ 10 er ein yvirskipað staðfesting av ábyrgdini hjá kommununum. Serlóggáva kann framhaldandi nágreina hvar markið gongur fyri tilbúgving hjá kommunum. Eitt nú eru orðingarnar í havumhvørvislógini um markið millum ábyrgdina hjá kommunum og ábyrgdina hjá landinum á sjógvi framhaldandi avgerandi fyri, hvørjar skyldur kommunur hava á havumhvørvisøkinum. Soleiðis skúgvar ásetingin í hesum uppskoti ikki ásetingar í øðrum lógum burtur, men ásetingarnar í tilbúgvingarlógini virka sum yvirskipaðar ásetingar, meðan aðrar serlógir kunnu nágreina og møguliga gera serskipanir fyri serstøk tilbúgvingarfakøki.

Við uppskotinum fær kommunan eina breiða skyldu til at hava eina tilbúgving. Nevnast kann, at kommunan m.a. skal kunna veita hjálp, tá eldur er í, tá spreinging er, óhapp av vandamiklum evnum,  skriðu- skalva- ella áarlop eru, stormskaðar, tá bygningur rapar, tá flogvanlukka er á landi, tá eldsbruni ella vanlukka er umborð á skipi, sum liggur við bryggju.  

Viðvíkjandi innihaldi kann nevnast, at tað er ikki ætlanin við breiðu orðingini av skylduni hjá kommunum á tilbúgvingarøkinum, at kommunurnar skulu yvirtaka tilbúgvingarøki, sum eru skipað undir landinum. Her kann eitt nú nevnast, at kommunurnar ikki hava skyldu at hava sjúkraflutningstænastu. Hendan er skipað og rikin undir landinum. Sum dømi kann eisini nevnast, at landsverk hevur ávísa tilbúgving fyri landsvegir, tunlar, tyrlupallar og havnir. 

Markamót millum øki hjá landinum og kommunum má lýsast, og um neyðugt kann í kunngerð nágreinast, hvørji øki kommunurnar skulu taka sær av. Serlóggáva kann hava útgreinandi ásetingar um markamót millum land og kommunu, og í teimum førum er ikki neyðugt at gera reglur í kunngerð.

Mett verður ikki rætt, at kommunur hava ábyrgd av spesialiseraðum tilbúgvingarøkjum, so sum CBRN tilbúgving (Chemical, biological, radiological, nuclear). Hugsast kann tó, at kommunur kunnu røkja ávísar uppgávur í hesum sambandi. Slík viðurskifti kunnu regulerast í serlóggávu, men reglur um markamót millum økismyndugleikar og kommunur kunnu eisini ásetast við heimild í § 8, nr. 1.

Kommunur fáa við uppskotinum eisini ábyrgd av bráðfluttum og fólki, sum orsakað av neyðstøðu eru komin illa fyri. Her skal tó viðmerkjast, at ætlanin er ikki, at kommunur skulu hava ábyrgd av størri tilburðum, eitt nú serligar hendingar, sum koma uttanífrá, har størri mongd av fólki kemur í kommununa. Sum dømi kann nevnast óhapp á einum stórum ferðamannaskipi. Mett verður, at landið skal hava ábyrgdina av slíkum størri tilburðum. Markamót millum ábyrgdina hjá kommunum og hjá landinum kann verða ásett í kunngerð við heimild í § 8, nr. 1, og hetta skal sjálvsagt gerast í samráð við kommunurnar. 

Stk. 2

Staðfest verður í stk. 2, at  kommunur kunnu hava felags tilbúgving. Soleiðis verður møguligt at  samskipa tilbúgvingina um kommunumørk. Tvær ella fleiri kommunur kunnu hava felags tilbúgving, soleiðis at tað er ein skipan av tilbúgvingini fyri økið hjá hesum kommunum. Soleiðis ber til, heilt ella lutvíst, at nýta sama tilfeingi.

Tá tvær ella fleiri kommunur hava felags tilbúgving, verður ein kommunalur felagsskapur skipaður fyri tær uppgávur, sum eru fevndar av felags tilbúgvingini. Kommunurnar skulu tá hava eina felags tilbúgvingarnevnd, sbrt. § 13, stk. 4, sum beinleiðis skal fyrisita felags tilbúgvingina. Fevnir felags tilbúgvingin ikki um allar tilbúgvingaruppgávurnar í kommununum, so skal ein Tilbúgvingarnevnd eftir § 13, stk. 2 og 3 røkja tær uppgávur, sum liggja eftir, og sum ikki eru fevndar av felags tilbúgvingini.

Felags tilbúgving skal góðkennast av landsstýrismanninum í kommunumálum eftir § 51 í løgtingslóg um kommunustýri. § 51 í kommunustýrislógini ásetir, at kommunusamstarv, ið hava við sær avmarkingar í teimum lógarásettu heimildunum, sum kommunustýri hevur eftir kommunustýrislógini, kunnu bert setast á stovn, um so er, at landsstýrismaðurin góðkennir eina tílíka samstarvsavtalu. 

Kommunur kunnu tó, uttan góðkenning eftir kommunustýrislógini, gera avtalur um praktiskt samstarv, um so er, at hetta ikki avmarkar heimildirnar og ábyrgdirnar hjá kommunustýrinum. 

Slíkar avtalur føra ikki við sær, at kommunurnar skulu hava eina felags tilbúgvingarnevnd. Tá skulu kommunurnar hvør sær hava tilbúgvingarnevndir. 

Viðmerkjast kann, at kommunur sbrt. § 17 í uppskotinum kunnu gera avtalur við aðrar kommunur, við landsmyndugleikar, við  privat, sjálvboðin sum vinnulig um skipan av tilbúgvingini.

Vísast skal á, at felags tilbúgving kann bert skipast innan fyri tær eindir, sum eru nevndar í løgtingslóg um sjálvbodnar kommunusamanleggingar og kommunal samstørv í sambandi við lógarbundnar uppgávur. Í sambandi við viðgerðina av lógini í Løgtinginum (álit II frá rættarnevndini) varð sagt, at lógin bert var ætlað at vera galdandi fyri samstørv við fyrisitingarligum bygnaði, ið verða stovnsett at røkja lógarbundnar uppgávur, har ein fyriskipan verður sett á stovn, ið tær samstarvandi kommunurnar síðani geva sín myndugleika til so ella so. Sum dømi var nevnt skúlasamstørv, barnaverndarsamstørv og brunasamstørv. Sagt var víðari, at onki er til hindurs fyri felags kommunalum samstarvi uttan fyriskipanarligan bygnað. 

Kommunur kunnu sostatt ikki hava felags tilbúgving tvørtur um tær eindir, sum lógin nevnir, men kommunur kunnu tó, óheft av lógini, samstarva á annan hátt, eitt nú har avtalur verða gjørdar um at hjálpa við ávísum tænastum ella ávísari útgerð, har tilbúgvingin tó verður rikin av kommununum hvør sær.  

Viðmerkjast skal, at tað í dag eru fleiri kommunur, sum hava felags sløkkilið og felags brunanevnd. Hesi samstørv eru innan fyri tær eindir, sum løgtingslóg um sjálvbodnar kommunusamanleggingar og kommunal samstørv í sambandi við lógarbundnar uppgávur nevnir.

Til § 11

Greinin staðfestir, at kommunur hava skyldu at hjálpa hvørji aðrari í sambandi við skaðahendingar ella vanlukkur. Hjálpin skal veitast í teimum førum, tá tað verður mett neyðugt, orsakað av stødd ella vavi av hendingini. Hendan skipan, við hjálp millum kommunur, verður í vanligari talu kallað “grannahjálp”. Hetta er sama skipan, sum í dag er fyri sløkkilið. Víst verður til § 18 í brunalógini.

Skyldan hjá kommunum at hjálpa hvørji aðrari er tilbúgving á stigi 2. 

Viðmerkjast skal, at allar kommunur hava skyldu at hava eina tilbúgving, sum tekur støði í váðanum í kommununi, vísandi til ásetingina í § 10. Ein kommuna kann tí ikki lata vera við at skipa eina tilbúgving vitandi, at ein grannakommuna hevur eina góða og vælvirkandi tilbúgving. 

Stk. 2 tekur støðu til endurgjald fyri veitta hjálp. Bert beinleiðis útreiðslur, ið standast av at veita hjálpina, kunnu krevjast endurgoldnar frá kommununi, sum biður um hjálp.

Sum dømi um beinleiðis útreiðslur kann nevnast bensin/oljunýtsla til bil, ið er við í átakinum, løn og annar kostnaður til manning, um so er, at samsýning bert verður veitt í sambandi við tilkallingina. Útreiðslur til manning, sum fær fasta mánaðarløn, uttan mun til tilkalling, verður ikki mett at vera ein beinleiðis útreiðsla, sum stendst av at veita hjálpina. Útreiðslur til umsiting, hølisútreiðslur og íløgu í eitt nú sløkkibil ella aðra útgerð, verður ikki mett at vera beinleiðis útreiðsla av at veita aðrari kommunu hjálp. Um so er, at útgerð fær skaða, og kommunan ikki fær endurgjald á annan hátt, eitt nú trygging, so skal tann kommuna, sum biður um hjálpina, rinda útreiðslurnar av skaðanum. 

Ósemjur um endurgjald kunnu leggjast fyri landsstýrismannin við tilbúgvingar- og brunamálum, sum hevur heimild til at taka avgerð í málinum. 

Til § 12

Landið hevur skyldu at veita kommunum hjálp, um so er, at tað er neyðugt, orsakað av, at talan er um skaða, sum er av serligum slag, ella orsakað av stødd ella vavi á skaðahending ella vanlukku. 

Hetta er tilbúgving á 3. stigi. 

Greinin staðfestir ábyrgdina hjá landinum at veita hjálp, tá talan er um stórhendingar, umframt, tá talan er um hendingar av serligum slag, ella tá skaðaárin eru av serligum slag. Greinin staðfestir harvið eisini, at kommunurnar í teirra dimensionering av dagligu tilbúgvingini ikki skulu leggja upp fyri teimum serligu og stóru hendingunum. 

Sostatt verður skotið upp, beinleiðis at áseta í lógini, at tað er ein landsuppgáva at tryggja eina nøktandi tilbúgving í sambandi við stórhendingar og vanlukkur. Staðfestir Løgtingið hesa skyldu, verður tað neyðugt hjá øllum landsstýrisfólkum at tryggja og skipa so fyri, at tað er ein tilbúgving at taka sær av slíkum stórhendingum ella vanlukkum. Tað verður uppgávan hjá landsstýrismanninum í tilbúgvingarmálum at samskipa tilrættisleggingina av hesi tilbúgving og at tryggja, at ein ætlan verður gjørd fyri, hvussu ymisku sektorøkini virka saman sum ein eind.      

Tað er ikki ásett í lógini, hvussu hjálpin skal veitast kommununum, og ásannast má, at landið í dag ikki hevur skipað viðurskifti hesum viðvíkjandi. Verður tørvur á hjálp frá landstilbúgvingini í sambandi við serliga skaðahending, so er ikki víst, at landið, sum er, er ført fyri at veita hesa hjálp.

Hvussu hjálpin fyri ymisku serøkini verður skipað er nakað, sum hvør landsstýrismaður má gera av fyri sítt ábyrgdarøki. Hugsandi er, at uppgávur við tíðini verða fluttar til Tilbúgvingar- og brunaumsjón landsins at útinna, ella soleiðis, at Tilbúgvingar- og brunaumsjón landsins fær heimildirnar til at stjórna og samskipa hjálpina, sum landið skal veita. Hugsandi er eisini, at landið skipar serligar staktilbúgvingar undir ymiskum ráðum, ella at ávísar uppgávur verða lagdar til privatar fyritøkur at útinna. Uppgávur kunnu eisini leggjast til bjargingarfeløgini ella onnur sjálvboðin. 

Landsmyndugleikar mugu, eins og kommunurnar, gera lýsingar av váðanum, meta um váðan og við støði í váðanum gera av, hvussu tilbúgvingin og støðið fyri tilbúgvingini hjá landinum skal vera. Alneyðugt verður við samstarvi, soleiðis at tilbúgvingin, sum landið, kommunur og fyritøkur o.o. hava ábyrgd fyri virkar sum ein eind. 

Til § 13

Ásetingin umrøður skipan av tilbúgvingini í kommununi og kemur í staðin fyri § 4 í brunalógini. 

Kommunustýrið hevur evstu ábyrgdina av kommunalu tilbúgvingini. Setast skal tó ein starvsnevnd, kallað Tilbúgvingarnevnd, til beinleiðis fyristøðuna av kommunalu tilbúgvingini.

Skotið verður upp, at kommunur altíð skulu hava eina Tilbúgvingarnevnd. Skipanin við brunanevndum hevur annars verið soleiðis, at landsstýrismaðurin, í samráð við kommunustýrið, kundi gera av, at brunanevnd skuldi setast.

Eftir leisti, sum kommunustýrið tilvirkar, skal Tilbúgvingarnevndin hava beinleiðis fyristøðuna av kommunalu tilbúgvingini. Tilbúgvingarnevndir kunnu m.a. handfara metingar um rakstur, støði, førleika, manning, fígging o.a.

Limirnir í nevndini umboða kommunala málsetningin og fakligar førleikar, har løgreglan og brunaumsjónarmaðurin/átaksleiðarin eru fastir limir, ið skulu umboða átaksførleika. Borgarstjórin skal vera formaður. Kommunan skal velja meirilutan av limunum. Í kommunum, har tætt samstarv er við bjargingarfeløg, kunnu kommunur eitt nú velja at hava umboð fyri bjargingarfelagið við í tilbúgvingarnevndini. 

Tað er eftir uppskotinum eitt krav, at kommunur skulu hava felags tilbúgvingarnevnd, um kommunur eru felags um tilbúgvingina. 

Onki krav er eftir lógini um tal av limum í tilbúgvingarnevndum, hetta verður upp til kommunurnar at gera av.

Til § 14

Allar kommunur skulu í eini tilbúgvingarætlan gera neyvari reglur fyri kommunalu tilbúgvingini.

Tilbúgvingarætlanir skulu gerast við støði í eini váðameting. Kommunur skulu sostatt fyrst gera váðalýsingar og váðametingar, fyri síðan at gera av innihald og dimensionering av tilbúgvingini. 

Í hesum sambandi skulu kommunurnar í tilbúgvingar- og brunasamtyktum í minsta lagi taka støðu til tey viðurskifti, sum eru nevnd í § 14.

Nágreinast skal, hvat kommunala tilbúgvingin fevnir um, hvussu hon er skipað, og hvussu tilbúgvingin  skal verða rikin v.m.  

Gerast skal av, hvør útgerð verður mett nøktandi í mun til váðan í kommununi.

T.d. kann tilskilast í samtyktini, at kommunala tilbúgvingin fevnir um ávísan førleika, bjargingar- og klippiútgerð og neyðsynjarútkoyring o.a. til ferðsluskaðar á vegakervinum í kommununi, og, um avtalað, eisini á grannakommunalum vegakervi.

Gerast skulu starvslýsingar fyri, hvørjar uppgávur átaksleiðarin/brunaumsjónarmaðurin skal taka sær av, umframt varafólk og manningin annars. Hvønn førleika manningin skal hava til tær uppgávur, sum tilbúgvingin í kommununi skal vera klár til.

Kravt verður, at kommunur hava eina fráboðanar- og tilkallingarætlan eftir manningini, eina ætlan fyri, hvussu manningin verður tilkallað í sambandi við hendingar í kommununi. Ein tilkallingarætlan kann fevna um vanliga manningartilkalling og um uppmøting til serlig støð, virki, virksemi, bygningar o.a. Tílík ætlan til ávís støð kann, heilt ella lutvíst, roknast sum ein tilbúgvingarætlan hjá sjálvari kommunalu tilbúgvingini.

Eisini skal tilbúgvingar- og brunasamtyktin taka støðu til, hvør uppmøtingartíðin hjá tilbúgvingini sum mest eigur at vera.

Ætlan eigur at verða gjørd fyri venjingar. Fyri at hjálpin skal eydnast væl er umráðandi, at manningin kennir útgerðina og fær venjing í arbeiðinum, og tí verður mett umráðandi, at regluligar venjingar eru. Umráðandi er eisini, at kommunurnar eru við í størri venjingum, og er tað ein uppgáva hjá Tilbúgvingar- og brunaumsjón landsins at taka stig til felags venjingar. 

Staðfest verður í § 16, at kommunur hava ábyrgdina av, at nóg góð vatnveiting er til eldsløkkingar, og at neyðugir vegir eru í økinum. Kommunur skulu í tilbúgvingarætlanini hava ásetingar um, hvussu hendan skyldan verður rokkin og m.a., hvussu vatntøkustøð verða hildin viðlíka v.m.

Fyri at tryggja samvirkan millum tilbúgvingina hjá teimum fyritøkum í kommunum, sum hava skyldu at hava egintilbúgving, skal tilbúgvingarætlanin taka støðu til, hvussu venjingar og samstarv annars við fyritøkurnar verður skipað. Viðmerkjast kann, at sambært § 5, stk. 3 hava fyritøkurnar skyldu til, eftir umbøn, at geva kommunum yvirlit yvir tilbúgvingarætlan hjá fyritøkuni.

Tilbúgvingar- og brunaumsjón landsins kann ráðgeva um ger av tilbúgvingarætlanum, og ætlanin er eisini, at tað verða gjørdar vegleiðingar, sum kunnu nýtast sum grundarlag fyri, hvussu tilbúgvingarætlanir kunnu gerast. 

Umráðandi er, at Tilbúgvingar- og brunaumsjón landsins kann ráðgeva og er kunnað um tilbúgvingina í øllum kommunum, so at tilbúgvingin fyri alt landið kann verða samskipað sum best. Tí verður sett sum krav, at kommunur senda uppskotini inn til Tilbúgvingar- og brunaumsjón landsins, áðrenn ætlanirnar verða endaliga staðfestar, soleiðis at Tilbúgvingar- og brunaumsjón landsins kann koma við viðmerkingum og fakligum ráðum um møguligar betringar. Endaligar tilbúgvingarætlanir og broytingar av hesum skulu sendast Tilbúgvingar- og brunaumsjón landsins til kunningar.  

Til § 15

Kommunur hava eftir uppskotinum skyldu at skráseta átøk í kommununum og at senda hesar til Tilbúgvingar- og brunaumsjón landsins.

Mett verður, at tørvur er á skráseting av hendingum, bæði til fyrimuns fyri skipan av kommunalu tilbúgvingini, hetta fyri at fáa hagtøl yvir tal av hendingum og slag av hendingum, sum koma fyri í kommununum, og til fyrimuns fyri at skipa landstilbúgvingina, bæði við at skipa og leggja til rættis hjálpina, sum landið skal veita í sambandi við størri og serligar skaðahendingar ella vanlukkur, umframt fyri, at Tilbúgvingar- og brunaumsjón landsins kann halda seg dagførdan, og at kunna tilevna vegleiðingar, frálæru o.a.

Til § 16

Ásett verður, at kommunur hava skyldu til at tryggja, at nóg góð vatnveiting er til eldsløkkingar, og at neyðugir vegir eru í økinum. Greinin svarar til § 11 í brunalógini.

Kap. 4. Samstarv

Til § 17

Greinin leggur upp til samstarv millum stjórnarráð, stovnar, kommunur og fyritøkur um tilbúgvingina. Samstarv kann eisini gerast við onnur, sjálvboðin sum vinnulig. Innan tilbúgving kann samstarv vanliga tilmælast sum ein góð loysn, eitt nú fyri at fullnýta tilbúgvingarorkuna, og fyri at minka um útreiðslurnar. 

Sum dømi kann nevnast, at ein veitari av tilbúgvingarútgerð, -manning, -førleika ella øðrum kann gera avtalur við fleiri partar. 

Roknað verður við, sum fortreyt fyri skynsamari tilbúgving, at fleiri ábyrgdarhavandi øki hava og nýta somu manning, útgerð og fíggjarsamsýningar, tilkallingarhátt og framhaldandi eginmenning v.m.
Greinin svarar til § 13d, stk. 2 í brunalógini.

Til § 18

Greinin ásetir eina samstarvsskyldu.

Til tess at røkka eini semju um tilbúgving, og at stovnseta eina skynsama samlaða tilbúgving fyri Føroyar er umráðandi, at partarnir kenna tørvin hjá hvørjum øðrum, at hóskandi yvirlit er viðvíkjandi verandi og tørvandi – komandi viðurskiftum, tí er samstarv sera týdningarmikið.
Ætlanin er ikki at brúka hesa áseting sum koyril, men heldur sum eina áminning um, at neyðugt er við samstarvi og serliga í eini byrjanar- og uppbyggingartíð.  

At samskipa tilbúgvingina tvørtur um myndugleikamørk, ella onnur mørk, hevur sum fortreyt, at allir partar við tilbúgvingarskyldu eru fúsir at samstarva og at ganga undir felags leiðreglur um, hvussu tilbúgvingin fyriskipanarliga eigur at verða løgd til rættis og skipað.

Greinin svarar til § 13c, stk. 2 í brunalógini.

Kap. 5. Átøk og heimildir hjá tilbúgvingini

Til § 19

Greinin gevur landsstýrismanninum við tilbúgvingarmálum heimild til at gera nærri reglur um skipan og leiðslu av skaðastaði.

Her verða ásetingar gjørdar, sum koma at staðfesta galdandi skipan, sum er, at tað er kommunali átaksleiðarin, sum innan sítt kommunumark hevur ræðið á skaðastaðnum, hetta við atliti at skaðabasing, umhvørvis-, virðis- og fólkabjarging, í sambandi við uppgávur, sum er partur av skyldunum hjá kommunum sbrt. § 10 í uppskotinum.

Reglur kunnu tá eisini gerast um, hvussu hetta samvirkar við aðrar partar enn kommunalu tilbúgvingarnar, sum taka lut í átakinum. Tað kann vera eitt nú ambulansutænastan, serlig faklig manning, sum veitir hjálp og so framvegis.

Tá tað verður sagt, at kommunali átaksleiðarin hevur ræðið á skaðastaðnum, merkir hetta, at hann hevur skyldu til at meta um skaðahendingina, og at hann skal seta tað í verk, sum skynsamliga er neyðugt, m.a. taka sær til hjálpar manning, útgerð, ráðgeving o.a. Átaksleiðarin hevur ábyrgd fyri, hvussu arbeiðið verður gjørt og fyri trygdini á skaðastaðnum.

Viðmerkjast kann, at um kommunala tilbúgvingin fær hjálp frá eitt nú bjargingarfeløgum ella øðrum, sum kommunala tilbúgvingin biður hjálpa sær, so verður hjálpin gjørd undir leiðslu av tí, sum hevur ræðið á skaðastaðnum.

Onnur serlig faklig tilbúgving, sum røkir eina serliga uppgávu á skaðastaðnum, hevur sjálvsagt sjálv ábyrgd fyri, hvussu tað arbeiðið fakliga verður røkt. Hetta arbeiðið má tó skipast í samráð við tann, sum hevur ræðið á skaðastaðnum. 

Neyvari reglur um viðurskiftini millum fleiri útinnandi eindir og skipan av eindunum í einum átaki kunnu betur gerast í kunngerð ella reglugerð.  

Til § 20

Samlaða átakið verður samskipað av løgregluni. Mett verður rættast, at uppgávan, sum løgreglan røkir í dag sambært rættargangslógini § 108, framhaldandi verður rikin av løgregluni. Uppskotið broytir sostatt ikki verandi skipan á hesum øki. 

Uppgávurnar hjá løgregluni kunnu ikki regulerast við løgtingslóg. Tá uppgávan hjá løgregluni verður nevnd í uppskotinum, er hetta tí bert fyri at upplýsa sum best um, hvussu tilbúgvingin verður skipað.

Til tess at fleiri átakslið kunnu samvirka skynsamt í sambandi við skaðahendingar,- t.d. ambulansa, sløkkilið, bjargingarlið, politi, onnur umbiðin hjálp, ábyrgdarhavandi myndugleikar, samskipar løgreglan boð, almenna kunning, uppmøting, ferðslu og annað, sum kann bøta um samlaðu átaksgongdina.

Løgreglan ger m.a. tørvandi avbyrging, heldur skil á og ger øll tiltøk, sum eru neyðug fyri trygdina. Hesar uppgávur eru beinleiðis nevndar í galdandi brunalóg, § 20, stk. 1, og er partur av teimum uppgávum, sum løgreglan røkir sambært § 108 í rættargangslógini.

Til § 21

Ásett verður, at tað er MRCC Tórshavn, sum samskipar tað samlaða átakið, tá talan er um hendingar á sjónum. 

MRCC er alarmsentralur fyri hendingar á sjónum og skal í hesum sambandi boða frá til røttu viðkomandi. Tað er tann landsstýrismaður, sum hevur økisábyrgdina, sum ger av, hvørji hesi røttu viðkomandi eru. Tí er umráðandi, at øll øki eru skipað, og at greiðar tilbúgvingarmannagongdir eru á øllum økjum.  

MRCC er tann parturin, sum altíð skal kenna allar tær mannagongdir, sum eru gjørdar, og skal við síni sentralu samskipandi samskiftisuppgávu tryggja, at allir viðkomandi partar verða tilkallaðir, og at responstíðin verður so stutt sum gjørligt. Greiðar mannagongdir – tilbúgvingarætlanir – eru ein fortreyt fyri, at átakið verður samskipað á besta hátt, og at responstíðirnar eru so stuttar sum gjørligt. 

SAR - search and rescue – í sambandi við hendingar á sjónum er økisábyrgdin hjá landsstýrismanninum í tilbúgvingarmálum. Hetta økið tekur MRCC sær av vegna landsstýrismannin. MRCC hevur sum myndugleikauppgávu bæði at bjarga mannalívum og at  bjarga skipum. Viðmerkjast kann, at mannalív altíð hevur framíhjárætt í raðfestingini av uppgávunum, og er hetta eisini staðfest við, at fólk eru nevnd fyrst í § 1 í lógaruppskotinum, sí viðmerkingarnar til § 1.

MRCC tekur sær tískil m.a. av tí uppgávuni, sum hevur framíhjárætt í øllum hendingum á sjónum. Tað eru tó oftast eisini aðrar uppgávur í sambandi við eitt átak – tað kann vera, at olja lekur ella, tað er vandi fyri, at tað fer at leka, skipið skal møguliga hava lensipumpuhjálp frá landi, tað kann vera tørvur á fólkamóttøku á landi o.a. Alt hetta má íverksetast í eini skynsamari raðfylgju. MRCC hevur tá ábyrgdina av at samskipa samspælið millum ymisku partarnar. 

Viðmerkjast kann, at tað ikki altíð er neyðugt at samskipa átøk á sjónum. Eitt nú kann talan vera um eitt átak, sum ein økismyndugleiki sjálvur kann taka sær av, uttan at fleiri partar skulu vera við. Tá er onki hjá MRCC at samskipa.

At MRCC skal samskipa samlaða átakið á sjónum merkir ikki, at MRCC hevur skyldu til at skipa tilbúgvingar til allar hugsandi hendingar á sjónum. Tað er landsstýrismaðurin við økisábyrgdini, sum hevur skyldu at tryggja, at ein tilbúgving er skipað. Tað er t.d. økisábyrgdin hjá landsstýrismanninum í innlendismálum, at tað verður skipað ein tilbúgving í sambandi við havumhvørvi. 

I sambandi við eina hending, har mannalív skulu bjargast, og har olja eisini fer á sjógv, hevur MRCC ábyrgd av átakinum at bjarga mannalívi, umframt at skula samskipa samlaða átakið millum teir partar, sum taka sær av at bjarga mannalívum og teir partar, sum basa oljudálking. Sjálvt um mannalív altíð skulu raðfestast fremst í átakinum, so kann átakið at basa oljudálking eisini fara fram samstundis, bert hetta ikki forðar tí arbeiði, sum skal gerast fyri at bjarga mannalívi. Tí er eisini neyðugt, at ein myndugleiki hevur heimild at gera av, hvussu átøkini kunnu virka saman á staðnum.  

Um so er, at ósemja er ímillum tveir aktørar á staðnum, so kann MRCC skera ígjøgnum og tryggja, at átakið kann fara fram. Í ábyrgdini at samskipa samlaða átakið liggur ein heimild til at taka avgerðir, har tað er neyðugt fyri at tryggja, at átakið kann fara fram. 

Til § 22

Greinin staðfestir, at tað er tann, sum hevur ræðið á skaðastaðnum, sum hevur heimild til, vegna kommununa, at biðja um hjálp frá aðrari kommunu, sbrt. § 11, ella at biðja um hjálp frá landinum, sbrt. § 12. 

Greinin kemur í staðin fyri § 18 í brunalógini.

Til § 23

Tann, sum hevur ræðið á skaðastaðnum, hevur skyldu til at seta í verk neyðug tiltøk, og kann krevja at fáa ta hjálp, sum er neyðug, til tess at hjálpa og basa so skjótt og nyttusamt sum gjørligt. Tí verður ásett, at hesin kann krevja, at almenn og privat útgerð og flutningstól verða nýtt í átakinum.

Stk. 2 hevur ásetingar um endurgjald. 

Greinin kemur ístaðin fyri § 15, stk. 3 í brunalógini.

Til § 24

Kommunala tilbúgvingin hevur sum fyrsta setning at bjarga fólk og fæ. Síðani skulu virði hjá fólki ella samfelagsvirði bjargast. Tryggjast skal, at brunaskaði ella dálkingarskaði o.a. ikki breiðir seg meir enn neyðugt til aðrar partar á ognini, ella til aðra ogn, goymslu, virksemi ella onnur øki.

Tí fær kommunala tilbúgvingin rætt til, uttan rættarúrskurð, at sleppa sær inn á privata ogn. Hetta kann eisini gerast við at taka seg inn – bróta niður og taka burtur forðingar.

Eisini fær kommunala tilbúgvingin, sbrt. stk. 2, rætt til at taka niður bygningar, men bert, um hetta er neyðugt, fyri at steðga skaðanum. 

Greinin kemur í staðin fyri § 16, stk. 1-3 í brunalógini.

Í § 16, stk. 3 í brunalógini er ásett, at tá bygningar verða tiknir niður, skal, um møgulig, fáast loyvi frá fútanum. Hetta var ásett, tí mett var, at tað at taka niður bygningar var so álvarsligt, at tað í slíkum førum, um gjørligt, skuldi fáast loyvi frá fútanum. Mett verður tó, at tað í eini støðu, tá talan er um at steðga skaða skal gerast so skjótt, at tað verður ógjørligt at fáa loyvi, áðrenn farið verður til verka. Tað er tekniski leiðarin, sum hevur neyðuga innlitið til at staðfesta, um tað er neyðugt fyri at steðga skaðanum at taka niður ein bygning. 

Stk. 3 staðfestir, at skaði, sum er íkomin av, at tiltøk verða sett í verk av kommunalu átakstilbúgvingini, sum er neyðugur partur av skaðabasandi tiltakinum, er at rokna sum skaði elvdur av eldsbrunanum. Hetta merkir, at eigarin av ognini kann krevja skaðan goldnan av møguligari brunatrygging. Um ongin trygging er, ella um ognin er undirtryggjað, má eigarin sjálvur rinda tapið, uttan so, at vanligu reglurnar um endurgjald kunnu føra til, at endurgjald kann krevjast frá øðrum.

Til § 25

Í sambandi við skaðahendingar ella vanlukkur, fær tilbúgvingin rætt til, uttan samsýning, at nýta tað vatn, sum er.

Greinin svarar til grein 16, stk. 4 í brunalógini. 

Til § 26

Tilbúgvingin skal altíð geva sær far um, hví skaði er hendur og skal boða løgregluni frá, um okkurt illgrunavert verður funnið. Eisini skal prógv verða varðveitt, um tað ber til. 

Tilbúgvingin kann ábyrgdast fyri, at prógv ella ábendingar um eina skaðaorsøk verða burturbeind ella fjald. Bjargingar- og sløkkiarbeiði skal, um gjørligt, fara skynsamliga fram við atliti at hesum.

Greinin svarar til § 19 í brunalógini.

Kap. 6. Boð o.a.

Til § 27

Greinin staðfestir eina skyldu til tey, sum vera varug við skaðahending ella hóttandi vanda fyri skaðahending, um beinanvegin at siga teimum frá, sum verða hótt, at senda boð eftir hjálp, og at royna at byrgja fyri vandanum.

Greinin kemur í staðin fyri § 14 í brunalógini og er gjørd meira alment galdandi fyri skaðahendingar heldur enn bert fyri eldsbruna og óhapp við vandamiklum evnum.

Til § 28

Greinin áleggur øllum at veita hjálp, tá tey kunnu, tá skaðahending ella vanlukka er íkomin. 

Heimildin at krevja hjálp verður løgd til tann, sum hevur ræðið á skaðastaðnum, hetta er vanliga kommunali átaksleiðarin ella varafólk hjá honum.

Kommunala átaksleiðslan kann eftir hesum taka sær fólk, sum stødd eru í nánd, at hjálpa til á ymsan hátt í einum skaðabasandi ella fyribyrgjandi tiltaki.

Stk. 3 hevur ásetingar um endurgjald.

Greinin svarar til § 15, stk. 1, 2 og partvíst 4 í brunalógini. 

Til § 29

Greinin áleggur øllum eina skyldu at gera, sum tilbúgvingin gevur boð um. Hendan áseting er breið, og er galdandi fyri allar tilbúgvingar. 

Eisini hava øll skyldu at virða avbyrging og at fara av avbyrgda økinum. 

Eisini hava øll skyldu til at gera eftir boðum um bráðflyting (evakuering) og at fara eftir ávístu leið til ávíst tilhalds- ella hýsingarøki.

Til § 30

Greinin staðfestir eina skyldu hjá øllum at hýsa og kostarhalda fólki, sum verða bráðflutt. 

Viðmerkjast skal, at kommuna sambært § 10 hevur skyldu til at taka ímóti, hýsa og kostarhalda bráðfluttum og fólki, sum orsakað av neyðstøðu eru komin illa fyri. Sum greitt frá undir viðmerkingunum til § 10, so er ikki ætlanin, at kommunur skulu hava ábyrgd fyri størri tilburðum, eitt nú serligar hendingar, sum koma uttanífrá, har størri mongd av fólki kemur í kommununa. Sum dømi kann nevnast óhapp á einum stórum ferðamannaskipi. Mett verður, at landið skal hava ábyrgdina av slíkum størri tilburðum. Markamót millum ábyrgdina hjá kommunum og hjá landinum kann verða ásett í kunngerð við heimild í § 8, nr. 1, og hetta skal sjálvsagt gerast í samráð við kommunurnar. 

Ætlanin er í sambandi við størri fólkamóttøku, at Tilbúgvingar- og brunaumsjón landsins skal gera mannagongd fyri, hvussu lýsast kann í loftmiðlum um tørv og áheitan í sambandi við t.d. at vera um, hjálpa ella hýsa fólki.

Gerst neyðugt at hýsa og kostarhalda bráðfluttum, so er ætlanin at áseta endurgjald, sum verður gjørt eftir føstum taksti. Tað verður so landið, sum rindar endurgjaldið í teimum førum, har landið hevur ábyrgdina av teimum bráðfluttu ella teimum, sum eru í neyðstøðu, meðan tað verður kommuna, sum rindar endurgjaldið í teimum førum, kommunan hevur ábyrgd fyri teimum, sum eru í neyðstøðu.

Til § 31

Greinin áleggur øllum teimum, sum hava upplýsingar, sum eru neyðugar fyri at leggja til rættis tilbúgvingina, skyldu til at geva hesar upplýsingar.

Viðkomandi landsstýrismaður – til dømis tann, ið varðar av innlendis-  og uttanríkismálum, heilsu, matvørum, tilfeingi, tilbúgving, flutningi, fíggjarviðurskiftum og økjum annars, sum kunnu vera tilbúgvingarliga viðkomandi, - hevur rætt til fulla kunning um viðurskifti, sum kunnu vera honum til stuðuls í hesum sambandi.

Til § 32

Fyri at fáa neyðuga innlitið og kunna ráðgeva og samskipa á nøktandi hátt, fær Tilbúgvingar- og brunaumsjón landsins rætt til at krevja allar upplýsingar, sum eru viðkomandi í tilbúgvingarligum spurningum. Upplýsingar kunnu krevjast frá øllum, sum hava slíkar upplýsingar, herundir privatum, eisini frá 3. parti, um hesin hevur upplýsingar, sum eru neyðugar í tilbúgvingini.

Innlitsrætturin fevnir eisini um rætt til innlit í avtalur, sum verða gjørdar sambært § 17 í uppskotinum fyri at tryggja, at gjørdar avtalur ikki eru í andsøgn við tær fyritreytir og ábyrgdir, sum avtalupartarnir sambært hesi lóg virka eftir.

Kap. 7. Fyribyrging o.a.

Fyribyrgjandi ásetingarnar í kap. 7 viðvíkja fyri størsta partin fyribyrging á brunaøkinum. § 33 er tó breið og viðvíkur fyribyrgjandi ásetingar á teimum økjum, sum ikki er beinleiðis málsøki hjá øðrum landsstýrismanni.  

Fyribyrgjandi parturin kann vera tann, sum hevur størstan týdningin fyri, at skaðahendingar ikki koma fyri. Betri fyribyrgingin er, færri skaðahendingar koma fyri, og minni kostnaðarmikið verður tað fyri samfelagið.

Til § 33

Landsstýrismaðurin í tilbúgvingarmálum fær heimild til at gera fyribyrgjandi reglur á økjum, sum ikki beinleiðis eru málsøki hjá øðrum landsstýrismanni. 

Heimildin er breið og gevur heimild til at gera reglur á øllum hugsandi økjum, sum kunnu fyribyrgja skaða á fólk, fæ, umhvørvi, virði og ongir. Tó er heimildin avmarkað av, at um talan er um málsøki, sum beinleiðis er partur av málsøkinum hjá øðrum landsstýrismanni, so kunnu reglur ikki gerast við heimild í § 33 í uppskotinum.

Ætlanin við hesi grein er at tryggja, at onki tilbúgvingarøki dettur burtur ímillum, orsakað av økisábyrgdini. Ásetingin skal tryggja, at fyribyrgjandi reglur kunnu gerast á økjum, sum ikki greitt eru tengd at ábyrgdarøkinum hjá ávísum landsstýrismanni. Talan kann vera um øki, sum kunnu sigast at vera tengd at fleiri málsøkjum, og tí ikki beinleiðis partur av málsøkinum hjá nøkrum.  

Hugsandi er, at eitt nú trygdarreglur kunnu gerast fyri samkomutiltøk, eitt nú stevnutiltøk á landi og bátastevnu við bryggju o.a., har fleiri trygdaratlit fella saman, og sum ikki beinleiðis er økisábyrgdin hjá øðrum landsstýrismanni.

Til § 34

Greinin gevur landsstýrismanninum breiða heimild til at áseta fyribyrgjandi reglur á eldsbrunaøkinum. Greinin kemur í staðin fyri § 25 í brunalógini. Orðingarnar eru broyttar nakað, gjørdar meira almennar, uttan at taka fleiri dømir við, og heimildirnar eru býttar upp í 4 punktir.  Innihaldið í greinini er tað sama sum í galdandi § 25 í brunalógini.

Nr. 1

Sambært heimildini í nr. 1 kann landsstýrismaðurin gera reglur um nýtslu av eldi og ljósi. Her kann eitt nú vera talan um reglur um nýtslu av báli, kyndlum, tólum, sum geva frá sær eld t.d. blásilampur, um nýtslu av kertuljósum v.m.

Nr. 2

Sambært heimildini í nr. 2 kann landsstýrismaðurin gera reglur um eldfim ella spreingikvæm føst ella flótandi luftvorin evni. Heimild er her at gera reglur í sambandi við goymslu, flutning og nýtslu av slíkum evnum. 

Kunnast kann um, at kunngerð um eldfiman løg hevur heimild í tilsvarandi orðing í § 25 í brunalógini. Kunngerðin um eldfiman løg verður galdandi eisini eftir, at brunalógin er farin úr gildi, víst verður til ásetingina um hetta í § 45, stk. 3.

Nr. 3

Her fær landsstýrismaðurin heimild til at gera reglur um staðseting, innrætting og rakstur av virksemi, har slík evni, sum eru nevnd í nr. 2 verða goymd, nýtt ella framleidd. Her er talan um virksemi, sum eitt nú gassgoymslur og flutningi og nýtslu í hesum sambandi, goymslu, flutning og handfaring av t.d. bensini, plastevnum, pulvurevnum, fýrverki o.ø. 

Viðmerkjast kann, at m.a. reglur um goymslu av spreingievnum og fýrverki eru gjørdar við heimild í løgtingslóg um spreingievni og spreingiarbeiði v.m. og løgtingslóg um fýrverk, sum báðar eru málsøki hjá landsstýrismanninum í vinnumálum. Markamót eru millum nevndu lógir og heimildirnar í § 34 í uppskotinum. Fyri at tryggja, at tað ikki verða mótstríðandi ásetingar, og fyri at forða fyri dupultregulering verður neyðugt við tøttum samstarvi millum myndugleikarnar, tá reglur verða gjørdar.  

Nr. 4

Her fær landsstýrismaðurin heimild til at gera reglur um eldstøð og útbúnað til hita, ljós og kraft. 

Nr. 5

Her fær landsstýrismaðurin breiða heimild til at gera reglur, sum skulu byrgja fyri eldvanda, og sum skulu tryggja rýmingar-, bjargingar- og sløkkingarmøguleikar, um eldur kemur í.

Greinin er breitt orðað og fevnir um alt, sum kann fyribyrgja eldvanda. Her kunnu gerast reglur fyri allar hugsandi bygningar, umframt fyri onnur mannaverk enn bygningar, so sum tunlar, tangar, bingjur, kranar, áskoðarapallar, fyri øki, tilhaldsstøð, fyri løgu- og byggiarbeiði, fyri telt v.m. Reglur kunnu gerast, bert talan er um reglur, sum skulu byrgja fyri eldvanda. 

Viðmerkjast skal, at landsstýriskvinnan við innlendismálum arbeiðir við at gera eina byggilóg, sum eisini heimilar at gera reglur fyri bygningar. Markamót vera millum heimildirnar í eini komandi byggilóg og § 34 í uppskotinum. Fyri at tryggja, at tað ikki vera mótstríðandi ásetingar og fyri at forða fyri dupultregulering, verður eisini her neyðugt við tøttum samstarvi millum myndugleikarnar, tá reglur verða gjørdar. Viðmerkjast skal, at reglur um til dømis innrætting kunnu eisini verða gjørdar við heimild í lóg um arbeiðsumhvørvi, og aðrar lógir kunnu eisini hava ávirkan á bygningar. 

Byggitekniskar reglur kunnu gerast við heimild í § 34, um tær hava til endamál at byrgja fyri eldvanda ella fyri at tryggja fullgóðar rýmingar-, bjargingar- og sløkkingarmøguleikar, um eldur kemur í. Tað má sum nevnt altíð tryggjast, at talan ikki verður um dupultregulering, og at reglur á øllum viðkomandi økjum kunnu virka saman.  

Við heimildini í § 34 kunnu reglur gerast um eitt nú staðseting, um fráleikar, um innrætting, um byggiligar sundurskilingar, um alt tað, sum verður mett neyðugt til at byrgja fyri eldvanda og fyri at tryggja rýmingar-, bjargingar- og sløkkingarmøguleikar, um eldur kemur í. 

Tílíkar reglur eru gjørdar í kunngerð um brunaverju og brunatrygd. Kunngerðin er gjørd við heimild í § 25 í brunalógini. Kunngerðin verður varðveitt inntil nýggj kunngerð kemur í gildi við heimild í nýggju lógini. Viðmerkjast kann, at arbeitt hevur verið við at dagføra kunngerðina um brunaverju og brunatrygd. 

Eitt nú kunnu reglur eisini gerast um tilfar, um brunadygd á tilfari. Økt teknisk útgerð til “óvanliga” bygging, stórir bygningar og høli, tjøld til fólkasamkomu, tunlar til fólkaferðslu v.m. treytar, at reglur eru fyri dygd av tilfari, fyri at tryggja, at hesi hava eitt ávíst minsta dygdarmark í mun til brunatrygdaratlit. 

Reglur kunnu eisini gerast, sum seta treytir um útvegan av og rakstur av skipanum, sum skulu byrgja fyri eldvanda ella tryggja rýmingar-, bjargingar- og sløkkingarmøguleikar. Her kunnu t.d. setast krøv um nýtslu og viðlíkahald av ávaringarskipanum og sløkkingarskipanum, setast krøv til útvegan og rakstur av sløkkiútgerð og krøv til førleika til handfaring av skipanum, útgerð v.m. Eisini kunnu setast dygdarkrøv til ta kravdu útgerðina ella reglur um góðkenning av útgerð, eitt nú góðkenning av sløkkiútgerð og sløkki- og ávaringarskipanum. 

Tilkallingar- og fráboðanarskipanir krevja neyvt rakstrarhald, góðan førleika at handfara og dygdargóða og trygga staðseting. Tørvur er eisini á at leggja tílíkt í karmar í serfyriskipanum, sum krevja, at skipanirnar eru álítandi. Hetta eru reglur og tekniskar ásetingar, sum liggja uttan fyri vanligu kunngerðina um brunaverju og brunatrygd.

Krøv kunnu eisini setast fyri innleggjarar av skipanum, so sum ávaringar-, eldforðingar- og sløkkiskipanum, umframt av gassupphitingarútbúnaði o.a.

Innleggjarar viðv. sløkki-, ávaringar- og eldforðingarskipanum, gassupphitingarútbúnaði o.a. kunnu taka allýst serskeið um installering av m.a. eldávaringarmiðstøðum við signalflyting til vaktarstøð. Her er talan um fólk, sum taka serskeið í uppseting av eldávaringartólum.

Í dag hava summir innleggjarar førleika at seta upp eldávaringartól, og ynskja teir skrivað og skipað viðurskifti á hesum øki. 

Fyri at tryggja fullgóðar bjargingar- og sløkkingarmøguleikar, kunnu harafturat gerast reglur um til- og frákoyringar v.m. 

Stk. 2 er nýtt og staðfestir, at kommunur við kunngerð kunnu fáa heimild til at taka avgerð eftir teimum reglum, sum verða gjørdar við heimild í hesi grein. Kommunur taka í dag avgerð eftir kunngerð um brunatrygd og brunaverju, og er talan tí ikki um eina nýggja skipan.

Ætlanin er ikki at broyta myndugleikaøkið hjá kommununum, heldur ikki hjá Brunaumsjón landsins. Ætlanin er framhaldandi, at kommunur skulu viðgera tey mál, har tað eru skrivaðar reglur, og at Brunaumsjón landsins framhaldandi skal viðgera mál, sum víkja frá skrivaðu reglunum, mál sum verða viðgjørd út frá “funktiónsbaseraðum” reglum. Slík mál krevja serligt tekniskt innlit, har krøv skulu setast ítøkiligt út frá brunatrygdarligum prinsippum, og ikki frá skrivaðum reglum. Mett verður rætt, at tað framhaldandi er tann sentrali landsmyndugleikin, sum viðgerð slík krevjandi mál.

Eldhættislig virkir o.a.

Til § 35

Greinin kemur í staðin fyri § 21 í brunalógini. Innihaldið er tað sama, tó at smávegis broytingar eru gjørdar í orðingini.

Greinin ásetir, at vandamikið virksemi ikki kann setast á stovn uttan loyvi frá Tilbúgvingar- og brunaumsjón landsins. Tilbúgvingar- og brunaumsjón landsins skal eisini geva loyvi til umbyggingar, umvælingar, økingar, niðurtøku ella broytingar í rakstrinum.

Virksemi, sum kemur undir hesa grein, er virksemi, har tað verða framleidd, viðgjørd, handfarin, goymd ella nýtt spreingikvæmir, eldfimir ella eldførir løgir, luftevni ella onnur vandaevni. 

Dømi um virksemi, sum kemur undir hesa grein er kryoanlegg, olju- og bensintangar, aðrar tílíkar goymslur, rørskipanir, gassgoymsla, bensinstøðir, virksemi í sambandi við at tilevna og handfara spreingievni, fýrverk o.a., timburhandlar, mjøl- og fóðurgoymslur í høll ella tanga, handlar við gassi ella sveisiútgerð (ilt og gass), trýstfløskur við gassevni ella blandaðum gassevnum, sum eru spreingikvæmir, eldfør ella spreingi- og eldsbrunaelvandi v.m.

Tílíkt virksemi kann tí ikki setast á stovn, umbyggjast, umvælast, niðurleggjast ella broytast uttan loyvi frá Tilbúgvingar- og brunaumsjón landsins.  

Dentur skal leggjast á, at talan ikki bert er um virksemi, sum fer fram í bygningum, men eisini virksemi, sum fer fram á støðum, so sum á havnarøkjum ella goymsluplássum v.m. Sum dømi kann nevnast fýrverk, sum ofta verður handlað og umskipað á støðum og ikki í bygningum.

Goymslur í bingjum ella bingjuvognum - trailarum- og akførum koma eisini undir hesa grein. 

Viðmerkjast kann, at loyvi til virksemi av hesum slag eisini kann verða treytað av loyvi frá øðrum myndugleikum, eitt nú Arbeiðseftirlitinum. 

Stk. 2 ásetir, at Tilbúgvingar- og brunaumsjón landsins kann seta virkjunum, sum eru fevnd av stk. 1, fyribyrgjandi krøv. 

Krøvini, sum kunnu setast, hava til endamál at byrgja fyri eldvanda ella spreinging, ella til at tryggja rýmingar-, bjargingar- og sløkkingarmøguleikar, um eldur kemur í, ella um óhapp stendst av vandamiklum evnum.

Tilbúgvingar- og brunaumsjón landsins kann til dømis seta krøv viðvíkjandi staðseting, rakstri, flutningi, eftirliti, innrætting og nýtslu av goymslum og virksemi. Øll krøv, sum verða sett, skulu minka um vandan fyri eldsbruna ella spreinging, ella til at tryggja góðar møguleikar fyri sløkkiarbeiði, og at fólk sleppa til rýmingar og bjarging av mannalívum, um eldur er í, ella um óhapp stendst av vandamiklum evnum.

Virkini kunnu eisini við hesi heimild verða áløgd at útvega sær eitt nú ávaringar-, bruna-, bjargingar- og fyribyrgingarútgerð, umframt at tey leggja vatnveiting til egna nýtslu.

Greinin ásetir sostatt eisini heimildina fyri at krevja egintilbúgving viðvíkjandi brunaviðurskiftum hjá eldhættisligum virkjum. Tilbúgvingar- og brunaumsjón landsins er sostatt myndugleikin, sum ásetir treytirnar fyri, hvussu egintilbúgvingin á eldsbrunaøkinum er, hvørja útgerð fyritøkurnar skulu útvega sær, og hvørji krøv til førleika, handfaring av útgerð, goymslu, flutningi o.a. skulu setast.

Í sambandi við stovnsetan ella eftirfylgjandi eftirlit kunnu ásetast tiltøk, sum tryggja, at virksemið verður rikið undir tryggum umstøðum, og at skaðahendingar kunnu handfarast á skynsaman hátt.

Nevnast kann, at § 37, stk. 1 í uppskotinum áleggur stovninum at hava regluligt brunaeftirlit við virkjum, sum eru fevnd av § 37.

Til § 36

Greinin kemur í staðin fyri § 22 í brunalógini. 

Greinin ásetir, at Tilbúgvingar- og brunaumsjón landsins fyri ávísar bygningar kann seta krøv, fyri at minka um brunavandan og til tryggingar av fullgóðum rýmingar-, bjargingar- ella sløkkimøguleikum, um eldur kemur í.

Talan er um bygningar, har 

1. trygdarligur vandi kann verða orsakað av eldi, vandamiklum ella dálkandi evnum, 

2. har fólk koma, ella

3. har stór virði eru hótt av oyðing. 

Slík krøv kunnu sostatt, sbrt. nr. 2 og 3, verða sett fyri samkomuhús, sjónleikarhús, gistingarhús, sjúkrahús, handilsdeplar og bygningar, ið verða nýttir til dagstovna-, undirvísingar-, framsýningar- ella skemtannarendamál ella størri virkir og hølir, har fólk koma og sbrt. nr. 1 fyri mannaverk, virksemi og goymslur við eldførum tilfari.  

Tað verður nágreinað, at ásetingin fevnir um bæði nýggjar og verandi bygningar.

Tey tiltøk, sum kunnu setast í verk, eru øll, sum kunnu byrgja fyri eldvanda ella spreinging, ella til tryggingar av fullgóðum rýmingar-, bjargingar- ella sløkkimøguleikum, um eldur kemur í ella um óhapp stendst av vandamiklum evnum.
Bæði rakstrarlig og byggilig krøv kunnu tí setast, um hetta verður mett neyðugt.

Atlit skulu takast at trygd brúkaranna og at tryggja serligar bygningar og serlig virði v.m. Greinin fevnir um verandi og nýtt virksemi, bygningar o.a.

Í sambandi við verandi- og nýbyggingar og tilknýtt virksemi, skal metast um og tryggjast, áðrenn byggiloyvi verður givið, at brunatrygdarlig og fólkatrygdarlig atlit eru hildin, og áðrenn bygging ella mannaverk verða tikin í nýtslu, skal fáast góðkenning ella sokallað nýtsluváttan. Í sambandi við bygging, umbygging v.m. fer hendan málsviðgerð fram umvegis byggimyndugleikan.

Tilbúgvingar- og brunaumsjón landsins setir í dag krøv fyri m.a. óvanligar, stórar, opnar bygningar ella serligar nýtsluflokkar, so sum óvanligar skúlar, deplar til fjøltáttaða nýtslu, handilshús, størri áskoðarapláss, tjaldingarpláss, bátastevnur, timburhandlar, plastvirkir og mjøl- og fóðurvirkir, stórar vørugoymslur o.a., sum ikki verða gjørd eftir almennu krøvunum í kunngerð um brunaverju og brunatrygd.

Umframt kendar nýtslur og bygningsflokkingar o.a., eru serligar byggingar og nýtslur, m.a. varðhaldshús, serlig sjúkrahús, mannaverk, so sum tangar til bensin og tungolju o.a., ymisk gass og tunlar, soleiðis háttað, at tey ikki rúmast undir vanligum reglum, og mugu tí koma heilt ella lutvíst undir hesa grein og eina meting í sambandi við málsviðgerð sambært hesi grein.

Ætlandi verða generellar reglur gjørdar við heimild í §§ 33 og 34 fyri útitiltøkum, so sum samkomu við fólkafjøld úti ella í serligum tjøldum, festivalar, tjaldingarlegur, bátastevnur og tílík tiltøk, sum vanliga verða roknað sum afturvendandi- ella fyribils virksemi.

Stk. 2. ásetir, at Tilbúgvingar- og brunaumsjón landsins kann áseta, at vaktarhald skal vera í sambandi við tiltøk, hetta kann vera eitt nú í samkomuhúsum, sjónleikarhúsum, gistingarhúsum o.a. ella til serligar framførslur innan- ella uttandura. Tað eru altíð sløkkiliðsfólk, sum hava vaktarhald, og tá Tilbúgvingar- og brunaumsjón landsins ásetir vaktarhald, verður eisini ásett, hvørjum vaktarhald serliga skal haldast við í sambandi við ítøkiliga tiltakið.

Størri inni- og útitiltøk kunnu vera so umfatandi, at ráðiligt er, m.a. fyri at hava yvirlit yvir tiltakinum, at tilevnað verður ein “trygdarætlan”, sum vísir, hvørji trygdaratlit í minsta lagi skulu vera fyrireikað og kend, eins og at tilskilað verður, hvør hevur ábyrgdina av tiltakinum.

Vanliga gevur løgreglan loyvi til tiltakið, og leitar hon sær fakliga vegleiðing til tess at tryggja, at tiltøk verða hildin undir forsvarligum umstøðum.

Ein tilbúgvingarætlan ella “rakstrarætlan” fyri einum tiltaki skal vera brúkarunum ein tryggleiki, loyvisveitaranum ein viðgerðarstuðul, og tiltakshavandi at halda seg til.
Til § 37

Greinin kemur í staðin fyri § 24 í brunalógini. Greinin viðvíkur brunasýning.

Brunaumsjón landsins sýnar í dag serligar bygningar, rakstur, virksemi o.a., sum er fevnt av §§ 21 og 22 í verandi brunalóg, §§ 35 og 36 í uppskotinum. 

Skotið verður upp at broyta skipanina soleiðis, at lógarásetta regluliga sýnið frameftir bert skal fevna um bygningar v.m., sum eru fevndir av § 35. Hesir bygningar eru eldhættisligir bygningar, goymslur, virksemi v.m. Sí § 35 og viðmerkingarnar til hesa grein. Tað er Tilbúgvingar- og brunaumsjón landsins, sum fremur hetta regluliga sýnið.
Tilbúgvingar- og brunaumsjón landsins kann harafturat altíð sýna teir bygningar, mannaverk o.a., sum er fevnt av § 36.

Sambært stk. 3 kunnu kommunur sýna bygningar, mannaverk o.a., sum verða løgd teimum at viðgera eftir § 34, stk. 2.

Eisini bygningar, fevndir av § 36, kunnu verða lagdir til kommunurnar at viðgera  og í teimum førum hava bæði kommunur og Tilbúgvingar- og brunaumsjón landsins heimild at sýna.

Skotið verður upp, at landsstýrismaðurin við kunngerð skal gera av, í hvønn mun Tilbúgvingar- og brunaumsjón landsins ella kommunur regluliga skulu sýna § 36 bygningar. 
Tá kunngerð verður gjørd, og gerast skal av, í hvønn mun bygningar skulu sýnast regluliga, og hvør skal taka sær av sýninum, eigur atlit at takast at m.a. stødd á bygningum og tal av brúkarum, og um talan er um bygningar, sum eru “funktiónsbaseraðir”.
Brunasýn hava til endamáls, at krøv - sum eru galdandi ella galda fyri virksemi, bygningar, høli, goymslur, nýtslur, tiltøk o.a. - verða hildin, til tess at forða fyri, at eldur kyknar, eldur breiðir seg, at fólk og fæ kunnu koma í vanda, at eldforðingar, rýmingar- og bjargingarviðurskifti eru nøktandi, um eldsbruni skuldi tikið seg upp.

Somuleiðis er endamálið at sýna vandamikið virksemi, goymslur o.a., at skaði, dálkingarvandi o.a. kunnu fyribyrgjast, og at neyðugar viðlíkahalds- og ávaringarskipanir eru virknar og kunnu handfarast.

Tá sýnað verður, verða eisini kannaðar tekniskar skipanir, sum skulu vera virknar, fyri at tað ávísa virksemið verður rikið trygt. Talan kann vera um roykvarnara- og sprinklaraskipanir og t.d. eldforðingarskipanir (sjálvvirkandi hurðaafturlatingar, roykventilasjón o.a.), sum er fortreyt fyri loyvda virkseminum.

Eisini verður kannað, um óhóskandi virksemi, órudd og forðingar gera seg inn á fólkatrygdina ella trygdina sum heild.

Brunasýn skal, um gjørligt, fara fram við vegleiðing, til tess at vekja fatan fyri galdandi reglum og mannagongdum og endamálinum við teimum. Grundgeving skal altíð gevast fyri teimum krøvum, sum verða sett. 

Tá sýnsskylda verður ásett í kunngerð, so verður eisini møguligt at seta nýtslubann eftir stk.

4 í greinini, um so er, at sýnið vísir, at tað fyriliggja viðurskifti, sum kunnu elva til serligan vanda fyri brunatrygdina.

Tá Tilbúgvingar- og brunaumsjón landsins sýnar bygningar o.a., eigur kommunali brunaumsjónarmaðurin at vera við, fyri at hann skal kenna sínar bygningar, sum hann skal sløkkja og bjarga í, sum eisini ásett í reglugerð fyri brunaumsjónarmenn.

Sýn verður framt við atliti at m.a. fólkatrygd, at virði ikki verða hótt, at ikki óneyðugur vandi er fyri brúkarar, viðskiftafólk, starvsfólk, virksemi, umhvørvi o.a. 

Sýnsmaðurin skal geva sær far um og staðfesta, hvørt galdandi ásetingar eru fylgdar, treytir fyri givnum loyvi eru hildnar og skal meta um, hvørt byggilig ella rakstrarlig viðurskifti eru vandamikil, ella umstøður kunnu gera, at tilhald, virksemi, nýtsla o.a. kann gerast ein vandi ella hóttan fyri fólk, fæ, virði ella umhvørvi v.m.

Talan kann eitt nú vera um at staðfesta ov stóra fólkamongd í mun til trygdarligu umstøðurnar, einhvør vandamikil nýtsla saman við samkomuhaldi, slit, rot, rustur, tæring ella onnur brek, vantandi viðlíkahald av bygningi, tangum, rørskipanum, ventilum, dálkingarforðingum og trygdarviðurskifti kring hetta.

Stk. 4. Ásetingin gevur eftirlitsfólkinum heimild at seta nýtslubann. Treytin fyri at seta nýtslubann er, at ”tað fyriliggja viðurskifti, sum kunnu elva til serligan vanda fyri brunatrygdina”.

Talan kann vera um serligan vanda fyri brunatrygdina, m.a. tá útgonguøki vanta, neyðútgongd, sundurskiling, verja um rýmingarveg ella trappur ikki eru nøktandi, forðingar eru, ógreiðar rýmingarleiðir, ov smalar rýmingarleiðir, ella at skelti og ljós til rýmingarleiðir ikki eru nøktandi, vandamikil nýtsla, ov stórt fólkatal, óhóskandi bygningur til nýtsluna ella virksemi uttan loyvi. At høli eru óhóskandi til nýtsluna hevur eisini atlit at, at sjón-, hoyri-, rørslu- ella sinnisbrekað eru undir tryggum umstøðum. Talan kann eisini vera um serligan vanda fyri brunatrygdina í sambandi við kravdar brunatrygdarligar skipanir, t.d. sprinklaraskipan ella annað, sum er ein fortreyt fyri, at trygdarstøðið er hildið.

Um møguligt, kann eftirlitið krevja ábót gjørda beinanvegin á staðnum. Til dømis at lata eina hurð upp, meðan eftirlitið er til staðar.

Endamálið við greinini er, at bygningur, høli og virksemi skulu vera trygg fyri starvsfólk og brúkaran (ymsar brúkaraflokkar) at vera í, um vandastøða skuldi tikið seg upp.

Ber ikki til at gera ábøturnar á staðnum, skal virksemið, ið kann ávirkast av trygdarligum manglum, steðgast heilt ella lutvíst, um tað verður mett neyðugt.

Stk. 5. Um manglar verða staðfestir, men tað ikki verður mett neyðugt at seta nýtslubann, so skal gevast freist fyri at bøta um brekið. 

Stk. 6 staðfestir, at tá nýtslubann verður sett, skulu boðini og krøvini skjótast gjørligt skrivliga boðast eigaranum ella teimum, sum beinleiðis varða av nýtsluni.

Tað ber ikki til fyrst at geva skrivlig boð, um mett verður, at nýtslubann skal setast, eitt nú tí rýmingarleiðin í samkomuhøli ikki kann latast upp. Tá má kravið setast á staðnum, og um rýmingarleiðin ikki verður latin upp, so má nýtslubann setast. Eftirfylgjandi má skrivligt boðast eigaranum frá skjótast gjørligt.

Fráboðan skal ikki forða fyri endamálssetninginum, sum er fólkatrygdin hjá brúkarunum, viðskiftafólki, børnum o.ø. Brúkarar við ymsum førleika, ella avvarðandi, hava rætt til at rokna við, at bygningar, virksemi, tilhald, almenn tilgongd høli av ymsum slag, og tiltøk annars, verða hildin og rikin undir umstøðum, sum lúka støðið fyri alment galdandi ella lógligar trygdarligar ásetingar.

Nýtsluforboð kunnu boðast eigara, leigara ella tí, sum beinleiðis varðar av nýtsluni.
Kap. 8. Alment

Til § 38

Greinin er nýggj, og gevur landsstýrismanninum heimild til at áleggja borgaranum gjald fyri ávísa málsviðgerð. 

Gjald kann bert krevjast fyri brunatekniska málsviðgerð eftir § 35 (eldhættislig virkir), § 36 (onnur virkir, bygningar v.m.), fyri regluligt eftirlit eftir § 37, stk. 1 og møguligt regluligt eftirlit, sum verður ásett við heimild í § 37, stk. 2.

Eftir tiltakandi menning í byggivinnuni er blivið meiri vanligt, at verkætlanir o.a. leggja seg uttan fyri vanligar og skrivaðar brunatrygdarligar byggireglur. Hetta kemur vanliga undir heitið óvanlig ella nýtslugrundað bygging, har tað í stóran mun verður gingið út um skrivaðar byggireglur.

Til handfaring, kanning, viðgerð og avgreiðslu av tílíkum málum krevst drúgv arbeiðsorka, m.a. verkfrøðilig servitan, sum má takast inn móti gjaldi.

Við kunngerð kann Tilbúgvingar- og brunaumsjón landsins heimilast at taka gjald fyri slíka málsviðgerð. Talan er um málsviðgerð, sum verður framd út um tað virksemi, sum Tilbúgvingar- og brunaumsjón landsins vanliga hevur. Hetta er, tá málsviðgerðin krevur serligan fakligan førleika. Væntast kann ikki, at Tilbúgvingar- og brunaumsjón landsins skal hava fastsett fólk við venjing á øllum hugsandi økjum, tá tað kemur til brunatekniska nýtslugrundaða byggimálsviðgerð. Tá serligar byggingar fara fram, kann tað tí gerast neyðugt at taka sær serliga ráðgeving í sambandi við málsviðgerðina. Fyri slíka viðgerð verður mett mest skynsamt, at prosjektið skal rinda. 

Til § 39

Greinin gevur landsstýrismanninum heimild at leggja kærumyndugleikan viðvíkjandi avgerðum eftir lógini til eina kærunevnd.

Eftir setninginum um skynsamliga landsumsiting kann landsstýrismaðurin við tilbúgvingarmálum lata kærugongdina ganga um ein hóskandi stovn. 

Landsstýrismaðurin við tilbúgvingarmálum kann á henda hátt tryggja sær, at kæruviðgerð fer fram undir málinum viðkomandi og hóskandi fakligum atlitum.

Ætlanin er í fyrsta umfari at leggja kæruviðgerðina av avgerðum, sum Tilbúgvingar- og brunaumsjón landsins tekur eftir §§ 35 og 36, umframt kærur um eftirlit, sum verður framt við heimild í § 37 til eina kærunevnd. Eisini avgerðir, sum kommunan tekur viðvíkjandi tí brunateknisku byggimálsumsiting, sum verður løgd til kommunurnar at viðgera, skal kunna kærast til eina kærunevnd. 

Sostatt er ætlanin bert, í fyrsta umfari, at flyta kærumyndugleikan viðvíkjandi brunatekniskari byggimálsviðgerð til eina kærunevnd.

Ætlandi skal hendan viðgerðin leggjast til kærunevndina í lendismálum, sum longu í dag viðgerð byggimál, og sum hevur serligan førleika.

Í nevndini sita í dag 5 limir. Formaðurin skal vera løgfrøðingur. Av hinum nevndarlimunum skulu 2 vera byggikønir, 1 skal vera landmátarakønur, og 1 skal vera løgfrøðingur.

Áðrenn slík kærumálsviðgerð kann fáa virknað, skulu viðurskiftini skipast við kunngerð.

Tað verður ikki mett, at tørvur er á at flyta kærumyndugleikan viðvíkjandi aðrari málsviðgerð til eina nevnd.  

Kap. 10. Revsireglur

Til § 40

Greinin svarar til § 26 í brunalógini.

Eftir stk. 1, nr. 1 kann revsast, um ein ikki er nóg varin við eldi, ljósi, eldførispinnum, øsku, eldfimum evnum og øðrum, sum annars kann elva til eld.

Eisini kann ein revsast, um ein ikki ansar eftir, at fólk, sum hoyra til húski ella virki, eru nóg varin.

Eftir stk. 1, nr. 2 kann revsast, um ein nýtir útbúnað, sum kann elva til eld, hóast útbúnaðurin ikki er í fullgóðum standi. Eisini kann ein revsast fyri at lata onnur nýta slíkan útbúnað, sum ikki er í fullgóðum standi. Talan er um elútbúnað ella annan ljós-, kraft- ella maskinútbúnað, sum kann elva til eld.

Eftir stk. 2 kann revsast, um ein ikki á fullgóðan hátt heldur eldstaðir ella roykrør frá eldstøðum rein. Ábyrgdina fyri at halda hesi rein hevur tann, ið sum eigari ella brúkari nýtir tey høli, har eldstaðurin er. 

Eisini kann revsast, um ein ikki heldur skorsteinar, eldstaðir ella roykleidningar í standi. Eigarin hevur ábyrgdina av at halda hesi í standi. Tann, sum er brúkari, kann eisini revsast fyri, at hesi ikki verða hildin í standi, um hann ikki hevur boðað eigaranum frá ella boðað kommunalu tilbúgvingini frá skjótast aftaná, at hann er vorðin kunnigur við brekið.

Revsingin er bót.

Til § 41

Stk. 1

Greinin heimilar revsing, sum er sekt ella fongsul upp til 4 mánaðir fyri brot á:

1. § 27, sum staðfestir, at tann, sum verður varugur við skaðahending ella vanlukku, ella umstøður, ið vísa, at hóttandi vandi er fyri skaðahending ella vanlukku, skal alt fyri eitt siga teimum frá, sum eru hótt av vanda, senda boð eftir hjálp og royna at byrgja fyri vandanum.  

2. § 29, stk. 2, sum ásetir, at øll hava skyldu at virða byrging í sambandi við eitt átak og at lýða boðum frá løgregluni ella tilbúgvingini um at fara av avbyrgda økinum ella vegum til og frá skaðastaðnum. 

Stk. 2 staðfestir, at tann kann verða revsaður á sama hátt, sum ikki ger eftir boðum ella forboðum, sambært:

1. § 5, stk. 2, sum ásetir, at fyritøkur, sum hava egintilbúgving, hava skyldu til, eftir umbøn, at hjálpa kommunalu tilbúgvingini og tilbúgvingini hjá landinum.

2. § 6, stk. 1, sum ásetir, at fyri at tryggja, at virkisførið í samfelagnum minst møguligt verður skert ella fer til grundar, orsakað av skaðahending ella vanlukkum, kann viðkomandi landsstýrismaður áleggja fyritøkum, stovnum og almennum myndugleikum at skipa fyri serstøkum tiltøkum við atliti at vørum, tænastum, framleiðslugøgnum o.a., sum er partur av vanliga virksemi teirra. 

3. § 23, stk. 1, sum ásetir, at tann, ið ræðið hevur á skaðastaðnum, kann krevja, at almenn og privat útgerð og flutningstól verða latin til nýtslu í átakinum.  

4. § 28, stk. 2, sum ásetir, at tann, ið er hjástaddur skaðahending ella vanlukku, skal, tá ið tann, sum ræðið hevur á skaðastaðnum krevur tað, taka lut í hjálpararbeiðinum.

5. § 29, sum ásetir, at øll hava skyldu at gera eftir boðum frá tilbúgvingini, og at øll hava skyldu til at virða byrging í sambandi við eitt átak, og at lýða boðum frá løgregluni ella tilbúgvingini um at fara av avbyrgda økinum ella vegum til og frá skaðastaðnum, og at øll hava skyldu til, eftir boðum um bráðflyting at fara av skaðaraktum øki ella tilhaldi og fara eftir ávístu leið til annað tilhalds- ella hýsingarøki. 

6. § 30, stk. 1, sum ásetir, at øll hava skyldu til, eftir umbøn frá tilbúgvingini, at hýsa bráðfluttum og í neyðugan mun at kostarhalda teimum.

7. § 31, sum ásetir, at viðkomandi landsstýrismaður kann áleggja øllum skyldu til at geva upplýsingar, sum eru neyðugar fyri at leggja til rættis tilbúgvingina.

8. § 32, sum ásetir, at Tilbúgvingar- og brunaumsjón landsins kann frá øllum krevja upplýsingar um, hvørji tilbúgvingarlig tiltøk eru sett í verk, ella ætlanir eru um at seta í verk, umframt upplýsingar, sum vera mettar neyðugar til at fremja uppgávurnar  í tilbúgvingini. 

9. § 35, stk. 2, sum gevur Tilbúgvingar- og brunaumsjón landsins heimild til at seta krøv til eldhættisligt virksemi.  

10. § 36, stk. 1, sum gevur Tilbúgvingar- og brunaumsjón landsins heimild til at seta krøv til serligar bygningar, har fólk samlast, og har stór virði eru hótt av oyðing v.m.  

Stk. 3 ásetir, at tann kann revsast á sama hátt, sum uttan loyvi setir á stovn, umbyggir, umvælir, økir, tekur niður ella broytir raksturin av virksemi sbrt. § 35, stk. 1. Talan er her um eldhættisligt virksemi.

Verandi brunalóg gevur í dag í § 27 heimild til at revsa fyri brot á lógina. Revsingin kann tó ikki vera størri enn bót. Tað liggur tí ein herðing í revsireglunum við tað, at skotið verður upp, at brot á § 45 kann revsast við bót ella fongsul upp til 4 mánaðir.

Mett verður, at talan er um sera umráðandi skyldur, sum neyðugt er at seta strong krøv til. Tí verður mett rætt at áseta harða revsing, um skyldurnar ikki verða hildnar. Um átøk, boð og forboð ikki verða vird kann henda, at hetta førir við sær óbótaligan skaða fyri fólk, fæ, umhvørvi, virðir og ognir, og tí verður mett, at tað er rímiligt at seta harðari revsing fyri ikki at virða tær skyldur, sum borgarunum verða álagdar sambært hesum ásetingum. Mett verður ikki, at tað er órímiligt at herða revsirammuna til fongsul upp til 4 mánaðir. Viðmerkjast kann, at revsingin í donsku “beredskabsloven” er tann sama fyri tey brot, sum eru viðgjørd her.

Til § 42

Her verður heimilað at seta revsireglur í kunngerð, sum verður gjørd við heimild í § 34, stk. 1.

Til § 43

Her verður staðfest, at feløg, løgfrøðiligir persónar, eisini kunnu revsast.

Til § 44

Her verður staðfest at mál, sum verða viðgjørd eftir revsireglunum í kapittul 9 verða viðgjørd sum politimál. Hetta merkir, at løgreglan kann avgreiða málini við sektaruppskotum (bødeforlæg).

Til § 45

Áseting um gildiskomu.

Jacob Vestergaard

landsstýrismaður

/ Rógvi Reinert

